
Bhamini Vilasa by Pandit Jagannatha

પણ્ડિતરાજજગન્નાથકવિવિરચિતઃ ભામિનીવિલાસઃ

॥ ભામિનીવિલાસે પ્રથમઃ પ્રાસ્તાવિકવિલાસઃ ॥
માધુર્યપરમસીમા સારસ્વતજલધિમથનસમ્ભૂતા ।
પિબતામનલ્પસુખદાવસુધાયામ્મમસુધાકવિતા ॥ ૧॥
દિગન્તે શ્રૂયન્તે મદમલિનગણ્ડાઃ કરટિનઃ

કરિણ્યઃ કારુણ્યાસ્પદમસમશીલાઃ ખલુ મૃગાઃ ।
ઇદાનીં  લોકેઽસ્મિન્નનુપમશિખાનાં પુનરયં

નખાનાં પાણ્ડિત્યં પ્રકટયતુ કસ્મિન્ મૃગપતિઃ ॥ ૨॥
પુરા સરસિ માનસે વિકચસારસાલિસ્ખલ-

ત્પરાગસુરભીકૃતે પયસિ યસ્ય યાતં વયઃ ।
સ પલ્વલજલેઽધુના મિલદનેકમેકાકુલે

મરાલકુલનાયકઃ કથય રે કથં વર્તતામ્ ॥ ૩॥
તૃષ્ણાલોલવિલોચને કલયતિ પ્રાચીં  ચકારાગણે ।

મૌનં મુઞ્ચતિ કિઞ્ચ કૈરવકુલે કામે ધનુર્ધન્વતિ ।
માને માનવતીજનસ્ય સપદિ પ્રસ્થાનકામેઽધુના ।

ધાતઃ કિન્નુ વિધૌ વિધાતુમુચિતો ધારાધરાડમ્બરઃ ॥ ૪॥
અયિ દલદરવિન્દ સ્યન્દમાનં મરન્દમ્ ।

તવ કિમપિ લિહન્તો મઞ્જુ ગુઞ્જન્તુ ભૃગાઃ ।
દિશિદિશિ નિરપેક્ષસ્તાવકિન્નં વિવૃણ્વન્ ।

પરિમલમયમન્યો બાન્ધવો ગન્ધવાહઃ ॥ ૫॥
સમુપાગતવતિ દૈવાદવહેલાઙ્કુટજમધુકરે  માઽગાઃ ।
મકરન્દતુન્દિલાનામરવિન્દાનામયમ્મહામાન્યઃ ॥ ૬॥
તાવત્કોકિલ વિરસાન્ યાપય દિવસાન્ વનાન્તરે નિવસન્ ।
યાવન્મિલદલિમાલઃ કોઽપિ રસાલઃ સમુલ્લસતિ ॥ ૭॥

કમલિનિ મલિનીકરોષિ ચેતઃ કિમિતિ બકૈરવહેલિતાઽનભિજ્ઞૈઃ ।
પરિણતમકરન્દમાર્મિકાસ્તે   જગતિ ભવન્તુ ચિરાયુષો મિલિન્દાઃ ॥ ૮॥
નિતરાં નીચોઽસ્મીતિ ત્વં ખેદં કૂપ મા કદાપિકૃથાઃ ।
અત્યન્તસરસહૃદયો યતઃ પરેષાં ગુણગૃહીતાસિ ॥ ૯॥
યેનામન્દમરન્દે દલદુરવિન્દે દિનાન્યનાયિષત ।
કુટજે ખલુ તેનેહા તેને હા મધુકરેણ કથમ્ ॥ ૧૦॥
આયિ મલયજ મહિમાઽયં કસ્ય ગિરામસ્તુ વિષયસ્તે ।
ઉદ્વિરતો યદ્ગરલં ફણિનઃપુષ્ણાસિપરિમલોદ્દારૈઃ ॥ ૧૧॥
પાટીર તવપટીયાનકઃ પરિપાટીમિમામરીકર્તુમ્ ।
યત્પિષતામપિ નૃણાં પિષ્ટોઽપિ તણોષિ પરિમલલૈઃ પુષ્ટિમ્ ॥ ૧૨॥
નીરક્ષીરવિવેકે હંસાલસ્યં ત્વમેવ તનુષે ચેત્ ।
વિશ્વસ્મિન્નધુનાન્યઃ કુલવ્રતં પાલયિષ્યતિ કઃ ॥ ૧૩॥
ઉપરિ કરવાલધારાકારાઃ ક્રૂરા ભુજઙ્ગમપુઙ્ગવાઃ   ।
અન્તઃ સાક્ષાદ્રાક્ષાદીક્ષાગુરવો જયન્તિ કેઽપિ જનાઃ ॥ ૧૪॥
સ્વચ્છન્દં દલદરવિન્દ તે મરન્દં

વિન્દન્તો વિદધતુ ગુઞ્જિતં મિલિન્દાઃ ।
આમોદાનથ હરિદન્તરાણિ નેતું

નૈવાન્યો જગતિ સમીરણાત્પ્રવીણઃ ॥ ૧૫॥
યાતે મય્યચિરાન્નિદાઘમિહિરજ્વાલાશનૈઃ શુષ્કતાં

ગન્તા કે પ્રતિ પાન્થસન્તતિરસૌ સન્તાપમાલાકુલા ।
એવં યસ્ય નિરન્તરાધિપટલૈર્નિત્યં  વપુઃ ક્ષીયતે ।

ધન્યં જીવનમસ્ય માર્ગસરસો ધિગ્વારિધીનાં જનુઃ ॥ ૧૬॥
આપેદિરેઽમ્બરપથં પરિતઃ પતઙ્ગા

ભુઙ્ગા  રસાલમુકુલાનિ સમાશ્રયન્તે ।
સઙ્કોચમઞ્ચિતસરસસ્ત્વયિ દીનદીને

મીનો નુ હન્ત કતમાં ગતિમભ્યુપૈતુ ॥ ૧૭॥
મધુપ ઇવ મારુતેઽસ્મિન્ મા સૌરભલોભમમ્બુજનિ મંસ્થાઃ ।
લોકાનામેવ મુદે મહિતોઽપ્યાત્માઽમુનાર્થિતાં   નીતઃ ॥ ૧૮॥

ગુઞ્જતિ મઞ્જુ મિલિન્દે મા માલતિ માનમૌનમુપયાસીઃ ।
શિરસા વદાન્યગુરવઃ સાદરમેનં વહન્તિસુરતરવઃ ॥ ૧૯॥
યૈસ્ત્વં ગુણગણવાનપિ સતાં દ્વિજિહ્વૈરસેવ્યતાં  નીતઃ ।
તાનપિ વહાવ પટીરજ કિં  કથયામસ્ત્વદીયમૌન્નત્યમ્ ॥ ૨૦॥
ગાહિતમખિલં ગહનં પરિતોદૃષ્ટાશ્ચ વિપિનઃ સર્વે ।
સહકાર ન પ્રપેદે મધુપેન ભવત્સમં જગતિ ॥ ૨૧॥
અવનીતપરિમલાન્તરકથે પદં ન્યસ્ય દેવતરુકુસુમે ।
પુષ્પાન્તરેઽપિ ગન્તું વાઞ્છસિ ચેદ્ ભ્રમરધન્યોઽસિ ॥ ૨૨॥
તટિનિ ચિરાયવિચારય વિન્ધ્યભુવસ્તવપવિત્રાયાઃ ।
શુષ્યન્ત્યા આપિ યુક્તં કિં  ખલુ રથ્યોદકાદાનમ્ ॥ ૨૩॥
પત્રફલપુષ્પલક્ષમ્યા કદાપ્યદૃષ્ટં વૃતં ચ ખલુ શૂકૈઃ  ।
ઉપસર્પેમ ભવન્તં બર્બર વદ કસ્ય લોભેન ॥ ૨૪॥
એકસ્ત્વં ગહનેઽસ્મિન્ કોકિલ ન કલં કદાચિદપિ કુર્યાઃ ।
સાજાત્યશઙ્કયાઽમી ન ત્વાં વિઘ્નન્તુ નિર્દયા કાકાઃ ॥ ૨૫॥
તરુકુલસુખમાપહરાં જનયન્તી જગતિજીવજાતાર્તિમ્   ।
કેનગુણેનભવાનીતાતહિમાનીનિમાં વહસિ ॥ ૨૬॥
કલભ તવાન્તિકમાગતમલિમેનં માકદાપ્યવજ્ઞાસીઃ ।
અપિ દાનસુન્દરાણાન્દ્વિપધુર્યાણામયંશિરોધાર્યઃ ॥ ૨૭॥
અમરતરુકુસુમસૌરભસેવનસમ્પૂર્ણસકલકામસ્ય ।
પુષ્પાન્તરસેવેયં અમરસ્ય વિડમ્બના મહતી ॥ ૨૮॥
પૃષ્ઠાઃ ખલુ પરપુષ્ટાઃ પરિતોદૃષ્ટાશ્ચવિટપિનઃ સર્વે ।
માકન્દન પ્રપેદે મધુપેન તવોપમા જગતિ ॥ ૨૯॥
તોયૈરલ્પરપિ કરુણયા ભીમમાનૌ નિદાઘે ।

માલાકાર વ્યરચિ ભવતા યા તરોરસ્ય પુષ્ટિઃ ।
વર્ષાકાલે જનયિતુમિહ પ્રાવૃષેણ્યેન વારામ્ ।

ધારાસારાનપિ વિકિરતા વિશ્વતો વારિદેન ॥ ૩૦॥
આરામાધિપતિવિવેકવિકલો નૂનં રસા નીરસા

વાત્યાભિઃ પરુષીલતા દશ દિશશ્ચણ્ડાતપો દુઃસહઃ ।

એવં ધન્વતિ ચમ્પકસ્ય સકલે સંહારહેતાવપિ
ત્વંસિચન્નમૃતેનતોયદ કુતોઽપ્યાવિષ્કૃતોવેધસા ॥ ૩૧॥

ન યત્ર સ્થેમાનં દધુરતિભયભ્રાન્તનયનાઃ
ગલદ્દનોદ્રેકભ્રમદલિકદમ્બા કરટિનઃ ।

લુઠન્મુક્તાભારે ભવતિ પરલોકં ગતવતો
હરેરદયદ્વારે શિવશિવશિવાનાં કલકલઃ ॥ ૩૨॥

દધાનઃ પ્રેમાણં તરુષુ સમભાવેન વિપુલમ્ ।
ન માલાકારોઽસાવકૃત કરુણાં બાલબકુલે ।

અયં તુ દ્રાગુદ્યત્ કુસુમનિકરાણાં પરિમલૈઃ ।
દિગન્તાનાતેને મધુપકુલઝઙ્કારભરિતાન્ ॥ ૩૩॥

મૂલં સ્થૂલમતીવબન્ધનદૃઢં શાખાઃ શતમ્માંસલાઃ
વાસો દુર્ગમહીધરે તરુપતે કુત્રાસ્તિ ભીતિસ્તવ ।

એકઃ કિન્તુ મનાગયં જનયતિ સ્વાન્તે મમાધિજ્વર-
જ્વાલાલીવલયીભવન્નકરુણોદાવાનલો ઘસ્મરઃ ॥ ૩૪॥

ગ્રીષ્મેભીષ્મતઃકરૈર્દિનકૃતાદગ્ધોઽપિ   યશ્ચાતક -

સ્ત્વાન્ધ્યાયન્ધનવાસરાન્કથમપિદ્રાધીયસોનીતવાન્
દેવાલ્લોચનગોચરેણ ભવતા તસ્મિન્નિદાનીં  યદિ
સ્વીચક્રે કરકાનિપાતનકૃપા તત્ કં પ્રતિબ્રૂમહે ॥ ૩૫॥
દવદહનજટાલજ્વાલજાલાહતાનાં

પરિગલિતલતાનાં મ્લાયતાં ભૂરુહાણામ્ ।
અપિજલધર શૈલશ્રેણિશ‍ૃઙ્ગેષુ  તોયં

વિતરસિ બહુ કોઽયં શ્રીમદસ્તાવકીનઃ ॥ ૩૬॥
શ‍ૃણ્વન્ પુરઃ પરુષગર્જિતમસ્ય   હન્ત

રે પાન્થ વિસ્મિતમના ન મનાગપિ સ્યાઃ ।
વિશ્વાર્તિવારણસમર્પિતજીવિનતોઽયં   

નાકર્ણિતઃ   કિમુ સખે ભવતાઽમ્બુવાહઃ ॥ ૩૭॥
સૌરભ્યં ભુવનત્રયેઽપિ વિદિતં શૈત્યં તુ લોકોત્તરમ્ ।

કીર્તિઃ   કિઞ્ચ દિગઙ્ગનાગણગતા  કિન્ત્વેતદેકંશ‍ૃણુ ।
સર્વાનેવ ગુણાનિયં નિગિરતિ શ્રીખણ્ડ તે સુન્દરાન્ ।

ઉજ્ઝન્તી ખલુ કોટરેષુ ગરલજ્વાલાં દ્વિજિહ્વાવલી ॥ ૩૮॥

નાપેક્ષા ન ચ દાક્ષિણ્યં ન પ્રીતિર્ન ચ સઙ્ગતિઃ  ।
તથાપિ હરતે તાપં લોકાનામુન્નતો ધનઃ ॥ ૩૯॥
સમુત્પત્તિઃ સ્વચ્છે સરસિ હરિહસ્તે નિવસતિ

ર્વિલાસઃ   પદ્માયાઃ સુરહૃદયહારી પરિમલઃ ।
ગુણૈરતૈરન્યૈરપિ ચ લલિતસ્યામ્બુજ તવ

દ્વિજોત્તંસે હંસે યદિ રતિરતીવોન્નતિરિયમ્ ॥ ૪૦॥
સાકં ગ્રાવગણૈર્લુઠન્તિ મણયસ્તીરેઽર્કબિમ્બોપમા ।

નીરે નીરચરૈઃ સમં સ ભગવાન્ નિદ્રાતિ નારાયણઃ ।
એવં વીક્ષ્ય તવાવિવેકમપિ ચ પ્રૌઢિં  પરામુન્નતેઃ

કિં  નિન્દાન્યથવા સ્તવાનિ કથય ક્ષીરાર્ણવત્વામહમ્ ॥ ૪૧॥
કિં  ખલુ રત્નૈરેતૈઃ કિં  પુનરભ્રાયિતેન વપુષા તે ।
સલિલમપિ યત્ર તાવકમર્ણવ વદનં પ્રયાતિ તૃષિતાનામ્ ॥ ૪૨॥
ઇયત્યાં સમ્પત્તાવપિ ચ સલિલાનાં ત્વમધુના

ન તૃષ્ણામાર્ત્તાનાં હરસિ યદિ કાસાર સહસા ।
નિદાધે ચણ્ડાંશૌ કિરતિ પરિતોં ગારનિકરં

કૃશીભૂતઃ કેષામહહ પરિહર્તાસિ ખલુ તામ્ ॥ ૪૩॥
અયિ રોષમુરીકરોષિ નો ચેત્ કિમપિ ત્વાં પ્રતિ વારિધે વદામઃ ।
જલદેન તવાર્થિના   વિમુક્તાન્યાપિ તોયાનિ મહાન્ ન હા જહાસિ ॥ ૪૪॥
ન વારયામો ભવતી વિશન્તીં

વર્ષાન દિસ્રોતસિ જહ્નુજાયાઃ ।
ન યુક્તમેતત્તુ પુરો યદસ્યા

સ્તરઙ્ગભઙ્ગાન્પ્રકટીકરોષિ   ॥ ૪૫॥
પૌલોમીપતિકાનને વિલસતાં ગીર્વાણભૂમીરુહાં

યેનાઘ્રાતસમુજ્ઝિતાનિ કુસુમાન્યાજઘ્રિરે નિર્જરૈઃ ।
તસ્મિન્નદય મધુવ્રતે વિધિવશાન્માધ્વકિમાકાઙ્ક્ષતિ

ત્વં ચેદઞ્ચસિ લોભમમ્બુજ તદા કિં  ત્વાં પ્રતિબ્રૂમહે ॥ ૪૬॥
પ્રારમ્ભે કુસુમાકરસ્ય પરિતો યસ્યોલ્લસન્મઞ્જરી

પુઞ્જે મઞ્જુલગુઞ્જિતાનિ રચયંસ્તાનાતનોરુત્સવાન્ ।

તસ્મિન્નદય રસાલશાખિનિ દૃશાં દેવાત્ કૃશામઞ્ચતિ
ત્વઞ્ચેન્મુઞ્ચસિ ચઞ્ચરીકવિનયન્નીચસ્ત્વદન્યોઽસ્તિકઃ ॥ ૪૭॥

મુક્તા મૃણાલપટલી ભવતા નિપીતા-
ન્યમ્બૂનિ યત્ર નલિનાનિ નિષેવિતાનિ ।

રે રાજહંસ વદ્ તસ્ય સરોવરસ્ય
કૃત્યેન કેન ભાવતાસિ કૃતોપકારઃ ॥ ૪૮॥

એણીગણેષુ ગુરુગર્વનિમીલિતાક્ષઃ
કિં  કૃષ્ણસાર ખલુ ખેલસિ કાનનેઽસ્મિન્ ।

સીમામિમાં કલયભિન્નકરીન્દ્રકુમ્ભ
મુક્તામયીં  હરિવિહારવસુન્ધરાયાઃ ॥ ૪૯॥

જઠરજ્વલનજ્વલતાપ્યપગતશઙ્કં સમાગતાપિ પુરઃ ।
કરિણામરિણા હરિણાલી હન્યતાં નુ કથમ્ ॥ ૫૦॥
યેન ભિન્નકરિકુમ્ભવિસ્ખલન્

મૌક્તિકાવલિભિરઞ્ચિતા મહી ।
અદ્ય તેન હરિણાન્તિકે કથં

કથ્યતાં નુ હરિણા પરાક્રમઃ ॥ ૫૧॥
સ્થિતિં  નોરે દધ્યાઃ ક્ષણમપિ મદાન્ધેક્ષણ સખે

ગજશ્રેણીનાથ ત્વમિહ જટિલાયાં વનભુવિ ।
અસો કુમ્ભિભ્રાન્ત્યા  ખરનખરવિદ્રાવિતમહા

ગુરુગ્રાવગ્રામઃ સ્વપિતિ ગિરિગર્ભે હરિપતિઃ ॥ ૫૨॥
ગિરિ ગવ્હરેષુ ગુરુગર્વગુમ્ફિતો

ગજારાજપોત ન કદાપિ સઞ્ચરેઃ ।
યદિ બુધ્યતે હરિશિશુઃ સ્તનન્ધયોઃ

ભવિતા કરેણુપરિશોષિતા મહી ॥ ૫૩॥
નિસર્ગાદારામે તરુકુલસમારોપ સુકૃતી

કૃતી માલાકારો બકુલમપિ કુત્રાપિ નિધને ।
ઇદં કો જાનીતે યદયમિહ કોણાન્તરગતો

જગજ્જાલં કર્તા કુસુમભરસૌરભ્યભરિતમ્ ॥ ૫૪॥
યસ્મિન્ વેલ્લતિ સર્વતઃ પરિચલકલ્લોલકોલાહલૈ-

ર્મન્થાદ્રિશ્રમણશ્રમં હૃદિ હરિન્દૃતાવલાઃ પેદિરે ।
સોઽયં તુઙ્ગતિમિઙ્ગિલાઙ્ગકવલીકારક્રિયાકોવિદઃ  

કોડે ક્રીડતુ કસ્ય કેલિ કલહત્યક્તાર્ણવો રાઘવઃ ॥ ૫૫॥
લૂનં મત્તમતઙ્ગજૈઃ  કિયદપિ ચ્છિનં તુષારાર્દિતૈઃ 

શિષ્ટં ગ્રીષ્મજભાનુતીક્ષ્ણકિરણૈ સ્મીકૃતં કાનનમ્ ।
એષા કોણગતા મુહુઃ  પરિમલૈરામોદયન્તીદિશો

હા કષ્ટં લલિતા લવઙ્ગલતિકાદાવાગ્નિના  દહ્યતે ॥ ૫૬॥
સ્વર્લોકસ્ય શિખામાણિઃ સુરતરુગ્રામસ્ય ધામાદ્ભુતં

પૌલોમીપુરુહૂતયોઃ પરિણતિઃ પુણ્યાવલીનામસિ ।
સત્યં નન્દન કિન્વિદંસહૃદયૌર્નિત્યં  વિધિઃ પ્રાર્થ્યતે

ત્વત્તઃ ખાણ્ડવરઙ્ગતાણ્ડવનટો  દૂરેઽસ્તુ વૈશ્વાનરઃ ॥ ૫૭॥
સ્વસ્વવ્યાપૃતિમગ્નમાનસતયા મત્તો નિવૃત્તે જને

ચઞ્ચૂકોટિવિપારિતારરપુટો યાસ્યામ્યહં પઞ્જરાત્ ।
એવં કરિવરે મનોરથમયં પીયૂષમાસ્વાદયત્યન્તઃ

સંપ્રવિવેશવારણકરાકારઃ ફણિગ્રામણીઃ ॥ ૫૮॥
રે ચાઞ્ચલ્યજુષોમૃગાઃ  શ્રિતનગાઃ કલ્લોલમાલાકુલા

મેતામમ્બુધિગામિનીં  વ્યવાસિતાઃ સઙ્ગાહિતું  વા કથમ્ ।
અત્રૈવોચ્છલદમ્બુનિર્ભરમહાવર્તૈઃ સમાવર્તિતો 

યદ્ગ્રાહેણ રસાતલં પુનરસૌ નીતો ગજગ્રામણીઃ ॥ ૫૯॥
પિબ સ્તન્યં પોત ત્વમિહ મદદન્તાવલધિયા

દૃગન્તાનાધત્સે કિમિતિ હરિદન્તેષુ પરુષાન્ ।
ત્રયાણાં લોકાનામપિ હૃદયતાપં પરિહરન્

અયં ધીરં ધીરં ધ્વનતિ નવનીલો જલધરઃ ॥ ૬૦॥
ધીરધ્વનિભિરલં તે નીરદ મેં માસિકો ગર્ભઃ ।
ઉન્મદવારણબુદ્ધયા મધ્યેજઠરં સમુચ્છલતિ ॥ ૬૧॥
વેતણ્ડગડકણ્ડૂતિપાણ્ડિત્યપરિપન્થિના ।
હરિણા હરિણાલીષુ કથ્યતાં કઃ પરાક્રમઃ ॥ ૬૨॥
નીરન્નિર્મલતો જનિર્મધુરતા વામામુખસ્પર્ધિની 

વાસો યસ્ય હરેઃ કરેઃ પરિમલો ગીર્વાણચેતોહરઃ ।

સર્વસ્વં તદહો મહાકવિગિરાં કામસ્ય ચામ્ભોરુહ ।
ત્વઞ્ચેત્પ્રીતિમુરીકરોષિ મધુપે તત્ત્વાં કિમાચક્ષ્મહે ॥ ૬૩॥

લીલામુકુલિતનયનં  કિંસુખશયનં   સમાતનુષે ।
પરિણામવિષમહરિણા કરિનાયક વર્દ્ધતે વૈરમ્ ॥ ૬૪॥
વિદુષાં વદનાદ્વાચઃ સહસા યાન્તિ નો બહિઃ ।
યાતાશ્ચેન્ન પરાઞ્ચન્તિ દ્વિરદાનાં રદા ઇવ ॥ ૬૫॥
ઔદાર્યં ભુવનત્રયેઽપિ વિદિતં સમ્ભૂતિરમ્ભોનિધે-

ર્વાસો નન્દનકાનને પરિમલો ગીર્વાણચેતોહરઃ ।
એવં દાતૃગુરોર્ગુણાઃ સુરતરોઃ સર્વેઽપિ લોકોત્તરાઃ ।

સ્થાદર્થિપ્રવરાર્થિતાર્પણવિધાવેકો     વિવેકોયદિ ॥ ૬૬॥
એકો વિશ્વસતાં હરામ્યપઘૃણઃ પ્રાણાનહં પ્રાણિના-

મિત્યેવમ્પરિચિન્ત્ય મા સ્વમનસિ વ્યાધાઽનુતાપં કૃથાઃ ।
ભૂપાનાં ભવનેષુ કિઞ્ચ વિમલક્ષેત્રેષુ ગૂઢાશયાઃ

સાધૂનામરયો વસન્તિ કતિ નો ત્વત્તુલ્યકક્ષાઃ ખલા ॥ ૬૭॥
વિશ્વાસ્ય મધુરવચનૈઃ સાધૂન્યે વઞ્ચયન્તિ નમ્રતમાઃ ।
તાનપિ દધાસિ માતઃ કાશ્યપિ યાતસ્તવાપિ ચ વિવેકઃ ॥ ૬૮॥
અન્યા જગદ્ધિતમયી મનસઃ પ્રવૃત્તિઃ ।

અન્યેવ કાપિ રચના વચનાવલીનામ્ ।
લોકોત્તરાચ કૃતિરાકૃતિરાર્તહૃયા   ।

વિદ્યાવતાં સકલમેવ ગિરાં દવીયઃ ॥ ૬૯॥
આપદ્ગતઃ કિલ મહાશયચક્રવર્તી

વિસ્તારસ્યત્યકૃતપૂર્વમુદારભાવમ્ ।
કાલાગુરુર્દહનમધ્યગતઃ સમન્તા

લ્લોકોત્તરં પરિમલં પ્રકટીકરોતિ ॥ ૭૦॥
વિશ્વાભિરામગુણગૌરવગુમ્ફિતાનાં

રોષોઽપિ નિર્મલધિયાં રમણીય એવ ।
લોકમ્પૃણૈઃ પરિમલૈઃ પરિપૂરિતસ્ય

કાશ્મીરજસ્ય કટુતાપિ નિતાન્તરમ્યા ॥ ૭૧॥
લીલાલુણ્ઠિતશારદાપુરમહાસમ્પન્નરાણાં પુરો

વિદ્યાસદ્મવિનિર્ગલત્કણમુષો વલ્ગાન્તિ ચેત્પામરાઃ ।
અદ્ય શ્વઃ ફણિનાં શકુન્તશિશવો દન્તાવલાનાં શશાઃ

સિંહાનાઞ્ચ   સુખેન મૂર્દ્ધસુપદં ધાસ્યતિ શાલાવૃકાઃ ॥ ૭૨॥
ગીર્ભિર્ગુરૂણાં   પરુષાક્ષરાભિસ્તિરસ્કૃતા યાન્તિ નરા મહત્ત્વમ્ ।
અલબ્ધશાણોત્કપણા નૃપાણાં ન જાતુ મૌલા મણયો વસન્તિ ॥ ૭૩॥
વહતિ વિષધરાન પટીરજન્મા શિરપ્તિ મષીપટલં દધાતિ દીપઃ ।
વિધુરપિ ભજતેતરાં કલઙ્ક પિશુનજનં ખલુ બિભ્રતિ ક્ષિતીન્દ્રાઃ ॥ ૭૪॥
સત્પૂરુષઃ ખલુ હિતાચરણૈરમન્દ-

માનન્દયત્યખિલલોકમનુક્ત એવ ।
આરાધિતઃ કથય કેનકરૈરુદારૈ-

રિન્દુર્વિકાશયતિ   કૈરવિણીકુલાનિ ॥ ૭૫॥
કૃતમપિ મહોપકારં પય ઇવ પીત્વા નિરાતઙ્કમ્ ।
પ્રત્યુત હન્તું યતતે કાકોદરસોદરખલો જગતિ ॥ ૭૬॥
ખલ કાપટ્યદોષેણ દૂરેણૈવ વિસૃજ્યતે ।
અપાયશઙ્કિભિર્લોકૈર્વિષેણાશીવિષો   યથા ॥ ૭૭॥
પાણ્ડિત્યં પરિહત્ય યસ્ય હિ કૃતે બન્દિત્વમાલમ્બિતં

દુષ્પ્રાપ્યં મનસાપિ યો ગુરુતરૈઃ ક્લેશૈઃ પદં પ્રાપિતઃ ।
રૂઢસ્તત્રસ ચેન્નિગીર્ય સકલાં પૂર્વોપકારાવલીં

દુષ્ટઃ પ્રત્યવતિષ્ટતે તદધુના કસ્મે કિમાચક્ષ્મહે ॥ ૭૮॥
પરાર્થવ્યાસઙ્ગાદુપજહદપિ  સ્વાર્થપરતા-

મભેદૈકત્વં યો વહતિ ગુણભૂતેષુ સતતમ્ ।
સ્વભાવાદ્યસ્યાન્તઃ સ્ફુરતિ લલિતોદાત્તમહિમા

સમર્થો યો નિત્યં સ જયતિતરાં કોઽપિ પુરુષઃ ॥ ૭૯॥
વંશભવો ગુણવાનપિ સઙ્ગવિશેષેણ  પૂજ્યતે પુરુષઃ ।
નહિ તૂમ્બીફલવિકલો વીણાદણ્ડઃ પ્રયાત્તિ મહિમાનમ્ ॥ ૮૦॥
અમિતગુણોઽપિ પદાર્થો દોષેણૈકેન નિન્દિતો ભવતિ ।
નિખિલરસાયનમહિતો ગન્ધેનોગ્રેણલશુન ઇવ ॥ ૮૧॥
ઉપકારમેવ તનુતે વિપદ્ધતઃ સદ્ગુણો નિતરામ્ ।
મૂર્ચ્છાં ગતો મૃતો વા નિદર્શનં પારદોઽત્ર રસઃ ॥ ૮૨॥

વનાતે ખેલન્તી શશકાશશુમાલોક્ય ચકિતા
ભુજપ્રાન્તં ભર્તુર્ભજતિ ભયહર્તુઃ સપદિ યા ।

અહો સેયં સીતા દશવદનનીતા હલરદૈઃ
પરીતા રક્ષોભિઃ શ્રયતિ વિવશા કામપિ દશામ્ ॥ ૮૩॥

પુરો ગીર્વાણાનાં નિજભુજબલાહોપુરુષિકા-
મહોકા રઙ્કારં પુરભિદિ શરં સમ્મુખતયા ।

સ્મરસ્ય સ્વર્બાલાનયન શુભમાલાર્ચ્ચનપદં
વપુઃ સદ્યો ભાલાનલભસિતજાલાસ્પદમભૂત્ ॥ ૮૪॥

યુક્તં સભાયાં ખલુ મર્કટાનાં શાખાસ્તરૂણામ્મૃદુલા સનાનિ ।
સુભાષિતં ચીત્કૃતિરાતિથેયી  દન્તૈર્નખાગ્રૈશ્ચ વિપાટનાનિ ॥ ૮૫॥
કિં  તીર્થં હરિપાદપદ્મભજનં કિં  રત્નમચ્છા મતિઃ

કિં  શાસ્ત્રં શ્રવણેન યસ્ય ગલતિ દ્વૈતોધકારોદયઃ ।
કિં  મિત્રં સતતોપકારરસિકં તત્ત્વાવબોધઃસખે

કઃ શત્રુર્વદ ખેદદાનકુશલો દુર્વાસનાસઞ્ચયઃ ॥ ૮૬॥
નિષ્ણાતોઽપિ ચ વેદાન્તે સાધુત્વં નૈતિ દુર્જનઃ ।
ચિરં જલનિધૌ મગ્નૌ મૈનાક ઇવ માર્દવમ્ ॥ ૮૭॥
નૈર્ગુણ્યમેવ સાધીયો ધિગસ્તુ ગુણગૌરવમ્ ।
શાખિનોઽન્યે વિરાજન્તે ખણ્ડ્યન્તે ચન્દનદ્રુમાઃ ॥ ૮૮॥
પરોપસર્પણાનન્તચિન્તાનલાશખાશતૈઃ ।
અચુમ્બિતાન્તઃકરણાઃ સાધુ જીવન્તિ પાદપાઃ ॥ ૮૯॥
શૂન્યેઽપિ ચ ગુણવત્તામાતન્વાનઃ સ્વકીયગુણજાલૈઃ ।
વિવરાણિ મુદ્યન્ દ્રાગૂર્ણાયુરિવ સુજનો જયતિ ॥ ૯૦॥
ખલઃ સજ્જનકાર્પાસરક્ષણૈકહુતાશનઃ ।
પરદુઃખાગ્નિશમને મારુતઃ કેન વર્ણ્યતામ્ ॥ ૯૧॥
પરગુહ્યગુપ્તિનિપુણં ગુણમયમખિલેઃ સમીહિતં નિતરામ્ ।
લલિતામ્બરમિવ સજ્જનમાખવ ઇવ દૂષયન્તિ ખલાઃ ॥ ૯૨॥
કારુણ્યકુસુમાકાશઃ શાન્તિશૈત્યહુતાશનઃ ।
યશઃસૌરભ્યલશુનઃ ખલ સજ્જનદુઃખદઃ ॥ ૯૩॥

ધત્તે ભરં કુસુમપત્રફલાવલીનાં
મર્મવ્યથાં સ્પૃશતિ શીતભવાં રુજં ચ ।

યો દેહમર્પયતિ ચાન્યસુખસ્ય હેતો-
સ્તસ્મૈ વદાન્યગુરવે તરવે નમોઽસ્તુ ॥ ૯૪॥

હાલાહલં ખલુ પિપાસતિ કૌતુકેન
કાલાનલં પરિચુચુમ્બિષતિ પ્રકામમ્ ।

વ્યાલાધિપચ્ચ યતતે પરિબ્ધુમધ્દા
યો દુર્જનં વશયિતું કુરુતે મનીષામ્ ॥ ૯૫॥

દીનાનામિહ પરિહાય શુષ્કસસ્યાન્યૌદાર્ય પ્રકટયતો મહીધરેષુ ।
ઔન્નત્યં પરમમવાપ્ય દુર્મદસ્ય જ્ઞાતાઽયં જલધર તાવકોઽવિવેકઃ ॥ ૯૬॥
ગિરયો ગુરવસ્તભ્યોઽપ્યુર્વી ગુર્વી તતોઽપિ જગદણ્ડમ્ ।
તસ્માદપ્યતિગુરવઃ પ્રલયેપ્યચલા મહાત્માનઃ ॥ ૯૭॥
વ્યોમ્નિ સ વાસં કુરુતે ચિત્ર નિર્માતિ સુન્દરં પવને ।
રચયતિ રેખાઃ સલિલે ચરતિ ખલે યસ્તુ સત્કારમ્ ॥ ૯૮॥
હારં વક્ષસિ કેનાપિ દત્તમજ્ઞેન મર્કટઃ ।
લેઢિ જિઘ્રતિ સંક્ષિપ્ય કરોત્યુન્નતમાનનમ્ ॥ ૯૯॥
મલિનેઽપિ રાગપૂર્ણાં વિકસિતવદનામનલ્પજલ્પેઽપિ ।
ત્વયિ ચપલેઽપિ ચ સરસાં ભ્રમર કથં વા સરોજિનીં  ત્યજસિ ॥ ૧૦૦॥
સ્વાર્થં ધનાનિ ધનિકાત્પ્રતિ ગૃણ્હતો યદ્

અસ્યં ભજેન્મલિનતાં કિમિદં વિચિત્રમ્ ।
ગૃણ્હન્પરાર્થમપિ વારિનિધેઃ પયોઽપિ

મેઘોઽયમેતિ સકલોઽપિ ચ કાલિમાનમ્ ॥ ૧૦૧॥
જનકઃ સાનુવિશેષો જાતિઃ કાષ્ઠં ભુજઙ્ગમૈઃ  સઙ્ગઃ  ।
સ્વગુણૈરેવ પટીરજ યાતોઽસિ તથાપિ મહિમાનમ્ ॥ ૧૦૨॥
કસ્મૈ હન્ત ફલાય સજ્જન ગુણગ્રામાજ્જને સજ્જસિ

સ્વાત્મોપરસ્કરણાય ચેન્મમ વચઃ પથ્યં સમાકર્ણય ।
યે ભાવા હૃદયં હરન્તિ નિતરાં શોભાભરૈઃ સમ્ભૃતા-

સ્તૈરેવાસ્ય કલેઃ કલેવરપુષો દૈનન્દિનં વર્દ્ધનમ્ ॥ ૧૦૩॥

ધૂમાયિતા દશ દિશો દલિતારવિન્દા
દેહં દહન્તિ દહના ઇવ ગન્ધવાહાઃ ।

ત્વામન્તરેણ મૃદુતામ્રદલામ્રમજ્જુ
ગુઞ્જન્મધુવ્રત મધો કિલ કોકિલસ્ય ॥ ૧૦૪॥

ભિન્ના મહાગિરિશિલાઃ કરજાગ્રજાગ્ર
દુદ્દામશૌર્યનિકરૈઃ કરટિશ્રમેણ ।

દેવે પરાચિ કરિણામરિણા તથાપિ
કુત્રાપિ નાપિ ખલુ હા પિશિતસ્ય લેશઃ ॥ ૧૦૫॥

ગર્જિતમાકર્ણ્ય   મનાગઙ્ગે  માતુર્નિશાર્દ્ધજાતોઽપિ   ।
હારાશશુરુત્પતિતું દ્રાગઙ્ગાન્યાકુચ્ય  લીયતે નિભૃતમ્ ॥ ૧૦૬॥
કિમહં વદામિ ખલ દિવ્યતમં ગુણપક્ષપાતમભિતો ભવતઃ ।
ગુણશાલિનો નિખિલસાધુજનાન્ યદહર્નિશં   ન ખલુ વિસ્મરસિ ॥ ૧૦૭॥
રે ખલ તવ ખલુ ચરિતં વિદુષાં મધ્યે વિવિચ્ય વક્ષ્યામિ ।
અથવાલં પાપાત્મન્ કૃતયા કથયાપિ તે હતયા ॥ ૧૦૮॥
આનન્દમૃગદાવાગ્નિઃ શીલશાખિમદદ્વિપઃ ।
જ્ઞાનદીપમહાવાયુરયં ખલસમાગમઃ ॥ ૧૦૯॥
ખલાસ્તુ કુશલાઃ સાધુહિતપ્રત્યૂહકર્મણિ ।
નિપુણાઃ ફણિનઃપ્રાણાનપહર્તુન્નિરાગસામ્ ॥ ૧૧૦॥
વદને વિનિવેશિતાભુજઙ્ગી  પિશુનાનાંરસનામિષેણ ઘાત્રા ।
અનયા કથમન્યથાવલીઢા નહિ જીવન્તિ ચ નામ નાગમન્ત્રાઃ ॥ ૧૧૧॥
કૃતં મહોન્નતં કૃત્યમર્જિતં   ચામલં યશઃ ।
યાવજ્જીવં સખે તુભ્યં દાસ્યામો વિપુલાશિષઃ ॥ ૧૧૨॥
અવિરતં પરકાર્યકૃતાં સતાં મધુરિમાતિશયેન વચોઽમૃતમ્ ।
આપિ ચ માનસમમ્બુનિધિર્યશોવિમલશારદપાર્વણચન્દ્રિકા ॥ ૧૧૩॥
એત્ય કુસુમાકરો મે સઞ્જીવયિતા ગિરં ચિરં મગ્રામ્ ।
ઇતિ ચિન્તયતો હૃદયે પિકસ્ય સમધાયિ શોભિકેન શરઃ ॥ ૧૧૪॥
નિર્ગુણઃ શોભતે નૈવ વિપુલા ડમ્બરોઽપિ ના ।
આપાતરમ્યપુષ્પ શ્રીશોભિતા શાલ્મલિર્યથા ॥ ૧૧૫॥

પઙ્કૈર્વિનાસરો   ભાતિ સદઃ ખલજનૈર્વિના   ।
કટુવર્ણૈવિના કાવ્યં માનસં વિષયૈર્વિના   ॥ ૧૧૬॥
તત્ત્વં કિમપિ કાવ્યાનાં જાનાતિ વિરલો ભુવિ ।
માર્મિકઃ   કો મરન્દાનામન્તરેણ મધુવ્રતમ્ ॥ ૧૧૭॥
સરજસ્કામ્પાણ્ડુવર્ણાં કણ્ટકપ્રકરાન્વિતામ્ ।
કેતકીં  સેવસે હન્ત કથં રોલમ્બ નિસ્ત્રપ ॥ ૧૧૮॥
યથા તાનં વિના ગગો યથા માનં વિના નૃપઃ ।
યથા દાનં વિના હસ્તી તથા જ્ઞાનં વિના યતિઃ ॥ ૧૧૯॥
સન્તઃ સ્વતઃ પ્રકાશન્તે ગુણા ન પરતો નૃણામ્ ।
આમોદો નહિ કસ્તૂર્યાઃ શપથેન વિભાવ્યતે ॥ ૧૨૦॥
અપિ બત ગુરુ ગર્વં માસ્મ કસ્તૂરિ યાસી-

રખિલપરિમલાનાં મૌલિના સૌરભેણ ।
ગિરિગહનગુહાયાં લીનમત્યન્તદીનં

સ્વજનકમમુનૈવ પ્રાણહીનં કરોષિ ॥ ૧૨૧॥
દૂરીકરોતિ કુમતિં  વિમલીકરોતિ

ચેતશ્ચિરન્તનમઘં ચુલુકીકરોતિ ।
ભૂતેષુ કિં  ચ કરુણાં બહુલીકરોતિ

સઙ્ગઃ  સતાં કિમુ ન મઙ્ગલમાતનોતિ  ॥ ૧૨૨॥
અનવરતપરોપકારવ્યગ્રીભવદમલચેતસાં મહતામ્ ।
આપાતકાટવાનિ સ્ફુરન્તિં  વચનાનિ ભેષજાનીવ ॥ ૧૨૩॥
વ્યાગુઞ્જન્મધુકરપુઞ્જમઞ્જુગીતાન્યાકર્ણ્ય શ્રુતિમદજાલ્લયાતિરેકાત ।
આભૂમીતલનતકન્ધરાણિ મન્યેઽરણ્યેઽસ્મિન્નવનિરુહાં કુટુમ્બકાનિ ॥ ૧૨૪॥
મૃતસ્ય લિપ્સા કૃપણસ્ય દિત્સા

વિમાર્ગ ગાયાશ્ચ રુચિઃ સ્વકાન્તે ।
સર્પસ્ય શાન્તિઃ કુટિલસ્ય  મૈત્રી

વિધાતૃસૃષ્ટૌ ન હિ દૃષ્ટપૂર્વા ॥ ૧૨૫॥
ઉત્તમાનામપિ સ્ત્રીણાં વિશ્વાસો નૈવ વિદ્યતે ।
રાજપ્રિયાઃ કેરવિણ્યો રમન્તે મધુપૈઃ સહ ॥ ૧૨૬॥

અયાચિતઃ સુખં દત્તે યાચિતશ્ચ ન યચ્છતિ ।
સર્વસ્વં ચાપિ હરતે વિધિરુચ્છઙ્ખલો નૃણામ્ ॥ ૧૨૭॥
દોર્દણ્ડદ્વયકુણ્ડલીકૃતલસત્કોદણ્ડચણ્ડાંશુગ-

ધ્વસ્તોદ્દણ્ડવિપક્ષમણ્ડલમથ ત્વાં વીક્ષ્ય મધ્યેરણમ્ ।
વલ્ગદ્ગાણ્ડિવમુક્તકાણ્ડવલયજ્વાલાવલી તાણ્ડવ

ભ્રશ્યત્ખાણ્ડવરુષ્ટપાણ્ડવમહો કો ન ક્ષિતીશઃ સ્મરેત્ ॥ ૧૨૮॥
ખણ્ડિતાનેત્રકાઞ્જાલિમઞ્જુરઞ્જનપણ્ડિતાઃ ।
મણ્ડિતાખિલદિક્પ્રાન્તાશ્ચણ્ડાંશોઃ પાન્તુ ભાનવઃ ॥ ૧૨૯॥
ઇતિ શ્રીમત્પણ્ડિતરાજજગન્નાથકવિવિરચિતે ભામિનીવિલાસે

પ્રાસ્તાવિકો નામ પ્રથમો વિલાસઃ ॥ ૧॥

॥ ભામિનીવિલાસે દ્વિતીયઃ શ‍ૃઙ્ગારવિલાસઃ  ॥
ન મનાગપિ રાહુરોધશઙ્કા  ન કલઙ્કાનુગમો ન પાણ્ડુભાવઃ ।
ઉપચીયત એવ કાપિ શોભા પરિતો ભામિનિ તે મુખસ્ય નિત્યમ્ ॥ ૧॥
નિતરાં પરુષા સરોજમાલા ન મૃણાલાનિ વિચારપેશલાનિ ।
યદિ કોમલતા તવાઙ્ગકાનામથ  કા નામ કથાપિ પલ્લવાનામ્ ॥ ૨॥
સ્વેદામ્બુસાન્દ્રકણશાલિકપોલપાલી

દોલાયિતશ્રવણકુણ્ડલવન્દનીયા ।
આનન્દમઙ્કુરયતિ  સ્મરણેન કાપિ

રમ્યા દશા મનસિ મે મદિરેક્ષણાયાઃ ॥ ૩॥
કસ્તૂરિકાતિલકમાલિ વિધાય સાયં

સ્મેરાનના સપદિ શીલય સૌધમૌલિમ્ ।
પ્રોઢિં  ભજન્તુ કુમુદાનિ મુદામુદારા-

મુલ્લાસયન્તુ પરિતો હરિતો મુખાનિ ॥ ૪॥
તન્મઞ્જુમન્દહસિતં શ્વસિતાનિ તાનિ

સા વૈ કલઙ્કવિધુરા મધુરાનનશ્રીઃ ।
અદ્યાપિ મે હૃદયમુન્મદયન્તિ હન્ત

સાયન્તનામ્બુજસહોદરલોચનાયાઃ ॥ ૫॥

પ્રાતસ્તરાં પ્રણમને વિહિતે ગુરૂણા
માકર્ણ્ય વાચમમલાં ભવ પુત્રણીતિ ।

નેદીયસિ પ્રિયતમે પરમપ્રમોદ
પૂર્ણાદરં દયિતયા દધિરે દૃગન્તાઃ ॥ ૬॥

ગુરુજનભયમદ્વિલોકનાન્તઃ સમુદયદાકુલભાવમુદ્વહન્ત્યઃ ।
દરદલદરવિન્દસુન્દરે હા હરિણદૃશો નયને ન વિસ્મરામિ ॥ ૭॥
બદરામલકામ્રદાડિમાનામપહૃત્ય શ્રિયમુન્નતો ક્રમેણ ।
અધુના હરણે કુચૌ યતેતે દયિતે તે કરિશાવકુમ્ભલક્ષ્મ્યાઃ ॥ ૮॥
જમ્બીરશ્રિયમતિલઙ્ઘ્યં  લીલયૈવ વ્યાનમ્રીકૃતકમનયિહેમ કુમ્ભૌ ।
નીલામ્ભોરુહનયનેઽધુના કુચૌ તે સ્પર્ધેતે કિલ કનકાચલેન સાર્ધમ્ ॥ ૯॥
કપોલપાલી તવ તન્વિ મન્યે લાવણ્યધન્યે દિશ મુત્તરાખ્યામ્ ।
આભાતિ યસ્યાં લલિતાલકાયાં મનોહરા વૈશ્રવણસ્ય લક્ષ્મીઃ ॥ ૧૦॥
નીવીં  નિયમ્ય શિથિલામુષસિ પ્રકાશ-

માલોક્ય વારિજદૃશઃ શયનં જિહાસોઃ ।
નૈવાવરોહતિ કદાપિ ચ માનસાન્મે

નાભેઃ પ્રભા સરસિજોદરસોદરાયાઃ ॥ ૧૧॥
આલીષુ કેલીરભસેન બાલા મુહુર્મમાલાપમુપાલપન્તી ।
આરાદુપાકર્ણ્ય ગિરં માદિયાં સૌદામિનીયાં સુષમામયાસીત્ ॥ ૧૨॥
મુધૈવ નક્તં પરિકલ્પ્ય ગન્તું મૃષૈવ રોષાદુપજલ્પતો મે ।
ઉદશ્રુચઞ્ચન્નયના નતાઙ્ગી  ગિરં ન કાં કામુરરીચકાર ॥ ૧૩॥
તવધિ કુશલી પુરાણશાસ્ત્રસ્મૃતિશતચારુવિચારજો વિવેકઃ ।
યદવાધિ ન પદં દધાતિ ચિત્તે હરિણકિશોદૃશો દૃશોર્વિલાસઃ   ॥ ૧૪॥
આગતઃ પતિરિતીરિતં જનૈઃ શ‍ૃણ્વતી ચકિતમેત્ય દેહલીમ્ ।
કૌમુદીવ શિશિરીકરિષ્યતે લોચને મમ કદા મૃગેક્ષણામ્ ॥ ૧૫॥
અવધૌ દિવસાવસાનકાલે ભવનદ્વારિ વિલોચને દધાના ।
અવલોક્ય સમાગતં તદા મામથ રામા વિકસન્મુખી બભૂવ ॥ ૧૬॥
વક્ષોજાગ્રં પાણિનામૃષ્ય દૂરં યાતસ્ય દ્રાગાનનાબ્જં પ્રિયસ્ય ।
શોણાગ્રાભ્યાં ભામિનીલોચનાભ્યાં જોષં જોષં જોષમેવાવતસ્થે ॥ ૧૭॥

ગુરુભિઃ પરિવેષ્ટિતાપિ ગણ્ડસ્થલકણ્ડૂયનચારુકકૈતવેન ।
દરદર્શિતહેમબાહુનાલા   મયિ બાલા નયનાઞ્ચલં ચકાર ॥ ૧૮॥
ગુરુમધ્યગતા મયા નતાઙ્ગી  નિહતા નીરજકોરકેણ મન્દમ્ ।
દરકુણ્ડલતાણ્ડવં નતભ્રૂલતિકં મામવલોક્ય ઘૂર્ણિતાસીત્   ॥ ૧૯॥
વિનયે નયનારુણપ્રસારાઃ પ્રણતો હન્ત નિરન્તરાશ્રુધારાઃ ।
અપિ જીવિતસંશયઃ પ્રયાણે ન હિ જાને હરિણાક્ષિ કેન તુષ્યે ॥ ૨૦॥
અકરુણમૃષાભાષાસિન્ધો વિમુઞ્ચ મમાઞ્ચલં

તવ પરિચિતઃ સ્નેહઃ સમ્યઙ્મયેત્યભિધાયિનીમ્ ।
અવિરલગલદ્વાપાં તન્વીં  નિરસ્તવિભૂષણ

ક ઇહ ભવતીં  ભદ્રે નિદ્રે વિના વિનિવેદયેત્ ॥ ૨૧॥
તીરે તરુણ્યા વદનં સહાસં નીરે સરોજં ચ મિલદ્ધિકાસમ્ ।
આલોક્ય ધાવત્યુભયત્ર મુગ્ધા મરન્દલુબ્ધાલિકિશોરમાલામ્ ॥ ૨૨॥
વીક્ષ્ય વક્ષાવિ વિપક્ષકામિનીહારલક્ષ્મ દાયતસ્ય ભામિની ।
અંસદેશવિનિવેશિતાં ક્ષણાદાચકર્ષ નિજબાહુવલ્લરીમ્ ॥ ૨૩॥
દરાનમત્કન્ધરબન્ધમીષન્નિમીલિતસ્નિગ્ધવિલોચનાબ્જમ્ ।
અનલ્પનિશ્વાસભરાલસાઙ્ગં  સ્મરામિ સઙ્ગં  ચિરમઙ્ગનાયાઃ  ॥ ૨૪॥
રોષાવેશાન્નિર્ગતં યામયુગ્માદેત્ય દ્વારં કાઞ્ચિદાખ્યાં ગૃણન્તમ્ ।
મામાજ્ઞાયૈવાયયૌ કાતરાક્ષી મન્દ મન્દં મન્દિરાદિન્દિરેવમ્ ॥ ૨૫॥
હૃદયે કૃતશૈવલાનુષઙ્ગા  મુહુરઙ્ગાનિ   યતસ્તતઃ ક્ષિપન્તી ।
પ્રિયનામપરે મુખે સખીનામતિદીનામિયમાદધાતિ દૃષ્ટિમ્ ॥ ૨૬॥
ઇત એવ નિજાલયં ગતાયા વનિતાયા ગુરુભિઃ સમાવૃતાયાઃ ।
પરિવર્તિતકન્ધરં   નતભ્રુ સ્મયમાનં વદનામ્બુજં સ્મરામિ ॥ ૨૭॥
કથય કથમિવાશા જાયતાં જીવિતે મે

મલયભુજગવાન્તા વાન્તિ વાતાઃ કૃતાન્તાઃ ।
અયમપિ ખલુ ગુઞ્જન્મઞ્જુ માકન્દમૌલો

ચુલુકયતિ મદીયાં ચેતનાં ચઞ્ચરીકઃ ॥ ૨૮॥
નિરુધ્ય યાન્તીં  તરસા કપોતીં  કૂજત્કપોતસ્ય પુરો દધાને ।
મયિ સ્મિતાર્દ્રં વદનારવિન્દં સા મન્દમન્દં નમયામ્બભૂવ ॥ ૨૯॥

તિમિરં હરતિ હરિતાં પુરઃ સ્થિતા
તિરયન્તિ તાપમથ તાપશાલિનામ્ ।

વદનવિપસ્તવ ચકોરલોચને
પરિમુદ્રયન્તિ સરસીરુહશ્રિયઃ ॥ ૩૦॥

કુચકલશયુગાન્તર્મામકીનં નખાઙ્કં
સપુલકતનુ મન્દં મન્દમાલોકમાના ।

વિનિહિતવદનં માં વીક્ષ્યબાલા ગવાક્ષે-
ચકિતતનુ નતાઙ્ગી  સદ્મ સદ્યો વિવેશ ॥ ૩૧॥

વિધાય મા મદનાનુકૂલં
કપોલમૂલં હૃદયે શયાના ।

તન્વી તદાનામતુલાં બલારેઃ
સામ્રાજ્યલક્ષ્મીમધરીચકાર ॥ ૩૨॥

મુહુરર્થિતયાદ્ય    નિદ્રયા મે બત યામે ચરને નિવેદિતાયાઃ ।
ચિબુકં સુદૃશઃ સ્પૃશામિ યાવન્મયિ તાવન્મિહિરોઽપિ નિર્દયોઽભૂત્ ॥ ૩૩॥
શ્રુતિશત્તમપિ ભૂયઃ શીલિતં ભારતં વા

વિરચયતિ તથા નો હન્ત સન્તાપશાન્તિમ્ ।
અપિ સપદિ યથાયં કેલિવિશ્રાન્તકાન્તા

વદનકમલવલગત્કાન્તિસાન્દ્રો નકારઃ ॥ ૩૪॥
લવલી તવ લીલયા કપોલે કવલીકુર્વતિ કોમલવિષા ।
પરિપાણ્ડુરપુણ્ડરીકખણ્ડે પરિપેતુઃ પરિતો મહાધયઃ ॥ ૩૫॥
યૌવનોદ્મનિતાન્તશઙ્કિતાઃ શીલશૌર્યબલકાન્તિલોભિતાઃ ।
સઙ્કુચન્તિ વિકસન્તિ રાઘવે જાનકીનયનનીરજશ્રિયઃ ॥ ૩૬॥
અધિરોપ્યહરસ્ય હત ચાપં

પરિતાપમ્પ્રશમય્ય બાન્ધવાનામ્ ।
પરિણેષ્યતિ વા ન વા યુવાયં

નિરપાયં મિથિલાધિનાથપુત્રીમ્ ॥ ૩૭॥
ભુજપઞ્જરે ગૃહીતા નવપરિણીતા વરેણ રહસિ વધૂઃ ।
તત્કાલજાલપતિતા બાલકુરઙ્ગીવ  વેપતે નિતરામ્ ॥ ૩૮॥
ઉપનિષદઃ પરિપીતા ગીતાપિ ચ હન્ત મતિપથં નીતા ।

તદપિ ન હા વિધુવદના માનસસદનાદ્ બહિર્યાતિ ॥ ૩૯॥
અકરુણહૃદય પ્રિયતમ મુઞ્ચામિ ત્વામિતઃ પરં નાહમ્ ।
ઇત્યાલપતિ કરામ્બુજમાદાયાલી જનસ્ય વિકલા સા ॥ ૪૦॥
લોભાદ્ભરાટિકાનાં વિક્રતું તક્રમવિરતમટન્ત્યા ।
લબ્ધો ગોપકિશોર્યા મધ્યસ્થ્યં મહેન્દ્રનીલમણિઃ ॥ ૪૧॥
રૂપારુચિં  નિરસિતું રસયન્ત્યા હરિમુખસ્ય લાવણ્યમ્ ।
સુદૃશઃ શિવશિવ સકલે જાતા સકલેવરે જગત્યરુચિઃ ॥ ૪૨॥
પ્રાણાપહરણેનાસિ તુલ્યોહાલાહલેન મે ।
શશાઙ્ક કેન મુગ્ધેન સુધાંશુરિતિ ભાષિતઃ ॥ ૪૩॥
કિં  જલ્પસિ મુગ્ધતયા હન્ત મમાઙ્ગં  સુવર્ણવર્ણમિતિ ।
તપ્યાતિ પતતિ હુતાશે તદા હતાશે તુલાં તવારોહેત્ ॥ ૪૪॥
ઔત્સુક્યાત્પરિમિલતાં ત્રપયા સઙ્કોચમઞ્ચતાં ચ મુહુઃ  ।
નવસઙ્ગમ  યોર્યૂનોર્નયનાનામુત્સવો જયતિ ॥ ૪૫॥
ગરિમાણમર્પયિત્વા લઘિમાનં કુચતટાત્કુરઙ્ગદૃશામ્  ।
સ્વીકુર્વતે નમસ્તે યૂનાં ધૈર્યાય નિર્વિવેકાય   ॥ ૪૬॥
ન્યઞ્ચતિ વયસિ પ્રથમે સમુદઞ્ચતિ તરુણિમનિ તદા સુદૃશઃ ।
દધતિ સ્મ મધુરિમાણં વાચો ગતયશ્ચ વિભ્રમાશ્ચ ભૃશમ્ ॥ ૪૭॥
નિસ્સીમશોભાસૌભાગ્યં નતાઙ્ગ્યા  નયનદ્વયમ્ ।
અન્યો યાલોકનાનન્દ વિરહાદિવ ચઞ્ચલમ્ ॥ ૪૮॥
ગુરુમધ્યે હરિણાક્ષી માર્તિકશકલૈર્નિહન્તુકામં     મામ્ ।
રદયન્ત્રિતરસનાગ્રં તરલિતનયનં નિવારયાઞ્ચક્રે ॥ ૪૯॥
નયનાઞ્ચલાવમર્શં યા ન કદાચિત્પુરા સેહે ।
આલિઙ્ગિતાપિ  જોષં તસ્થૌ સા ગન્તુકેન દયિતેન ॥ ૫૦॥
માનપરાગ્વદનાપિ પ્રિયા શયાનેવ દયિતકરકમલે ।
ઉદ્વેલ્લદ્ભુજમલ સગ્રીવાબન્ધં કપોલમાધત્તે ॥ ૫૧॥
લોચનફુલ્લામ્ભોજ દ્વયલોભાન્દોલિતૈકમનાઃ શુભ્રે ।
કસ્તૂરીતિલકમિષાદયમલિકેઽલિસ્તવોલ્લસતિ ॥ ૫૨॥

અધિરજનિ પ્રિયસવિધે કથમપિ સંવેશિતા બલાદ્ગુરુભિઃ ।
કિં  ભવિતેતિ સશઙ્કં પઙ્કજનયના પરાનૃશતિ ॥ ૫૩॥
ચિન્તામીલિતમાનસો મનસિજઃ સખ્યો વિહીનપ્રભાઃ

પ્રાણેશઃ પ્રણયાકુલઃ પુનરસાવાસ્તાંસમસ્તાકથા ।
એતત્ત્વાં વિનિવેદયામિ મમ ચેદુક્તિં  હિતાં મન્યસે

મુગ્ધે મા કુરુ માનમાનનમિદં રાકાપતિર્જેષ્યાતિ ॥ ૫૪॥
અલઙ્કર્તું કર્ણૌ ભૃશમનુભવન્ત્યા નવરુજં

સસીસ્કારં તિર્યગ્વલિતવદનાયા મૃગદૃશઃ ।
કરાબ્જવ્યાપારાનતિસુકૃતસારાન્ રસયતો

જનુઃ સર્વં શ્લાઘ્યં જયતિ લલિતોત્તંસ ભવતઃ ॥ ૫૫॥
આયાતૈવ નિશા નિશાપતિકરૈઃ કીર્ણં દિશામન્તરં

ભામિન્યો ભવનેષુ ભૂષણગણૈરઙ્ગાન્યલઙ્કુર્વતે  ।
મુગ્ધે માનમપાકરોષિ ન મનાગદ્યાપિ રોષેણ તે

હા હા બાલમૃણાલતોઽપ્યતિતરાં તન્વી તનુસ્તામ્યતિ ॥ ૫૬॥
વાચો માઙ્ગલિકીઃ  પ્રયાણસમયે જલ્પત્યનલ્પં જને

કેલીમન્દિરમારુતાયનમુખે વિન્યસ્તવક્ત્રામ્બુજા ।
નિઃશ્વાસગ્લપિતાધરં પરિપતદ્બાષ્પાર્દ્રવક્ષોરુહા

બાલા લોલવિલોચના શિવ શિવ પ્રાણેશમાલોકતે ॥ ૫૭॥
યદવાધિ દયિતો વિલોચનાભ્યાં સહચરિ દૈવવશેન દૂરતોઽભૂત્ ।
તદવધિ શિથિલીકૃતો મદીયૈરથ કરણૈઃ પ્રણયો નિજક્રિયાસુ ॥ ૫૮॥
નિખિલાં રજનીં  પ્રિયેણ દૂરાદુપયાતેન વિબોધિતા કથાભિઃ ।
અધિકં ન હિ પરયામિ વક્તું સખિ મા જલ્પ તવાયસી રસજ્ઞા ॥ ૫૯॥
નિપતદ્બાષ્પસંરોધ મુક્તચાઞ્ચલ્યતારકમ્ ।
કદા નયનનીલાબ્જમાલોકેય મૃગીદૃશઃ ॥ ૬૦॥
યદિ લક્ષ્મણ સા મૃગેક્ષણા ન મદીક્ષાસરણિં  સમેષ્યતિ ।
અમુના જડજીવિતેન મે જગતા વા વિફલેન કિં  ફલમ્ ॥ ૬૧॥
ભવનં કરુણાવતી વિશન્તી ગમનાજ્ઞાલવલાભલાલસેષુ ।
તરુણેષુ વિલોચનાન્જ માલામથ બાલા પથિ પાતયામ્બભૂવ ॥ ૬૨॥
પાપં હન્ત મયા હતેન વિહિતં સીતાપિ યદ્યાપિતા

સા મામિન્દુમુખી વિના બત વને કિં  જીવિતં ધાસ્યતિ ।
આલોકેય કથં મુખં સુકૃતિનાં  કિં  તે વદિષ્યતિ માં

રાજ્યં યાતુ રસાતલં પુનરિદં ન પ્રાણિતું કામયે ॥ ૬૩॥
ઉષસિ પ્રતિપક્ષકામિની સદનાદન્તિકમઞ્ચતિ પ્રિયે ।
સુદૃશી નયનાબ્જકોણયોરુદિયાય ત્વરયાઽરુણદયુતિઃ ॥ ૬૪॥
ક્ષમાપણૈકપાદયોઃ પદયોઃ પતતિ પ્રિયે ।
શેમુઃ સરોજનયના નયનારુણકાન્તયઃ ॥ ૬૫॥
નિર્વાસયન્તી ધૃતિમઙ્ગનાનાં  શોભા હરેરેણદૃશોધયન્ત્યાઃ ।
ચિરાપરાધસ્મૃતિમાંસલોઽપિ રોષઃ ક્ષણપ્રાઘુણિકો બભૂવ ॥ ૬૬॥
રાજ્ઞો મત્પ્રતિકૂલાન્મે મહદ્ભયમુપસ્થિતમ્ ।
બાલે વારય પાન્થસ્ય વાસદાનવિધાનતઃ ॥ ૬૭॥
મલયાનિલમનલીયતિ મણિભવને કાનનીયતિ ક્ષણતઃ ।
વિરહેણ વિકલહૃદયા નિર્જલમીનાયતે મહિલા ॥ ૬૮॥
કાલાગુરુદ્રવં સા હાલાહલવદ્વિજાનતી નિતરામ્ ।
અપિ નીલોત્પલમાલાં બાલા વ્યાલાવલિં  કિલામનુત ॥ ૬૯॥
વિધિવઞ્ચિતયા મયા ન યાતં સખિ સઙ્કેતનિકેતનં પ્રિયસ્ય ।
અધુના બત કિં  વિધાતુકાપ્રો મયિ કામો નૃપતિઃ પુનર્ન જાને ॥ ૭૦॥
વિરહેણ વિકલહૃદયા વિલપન્તી દયિત દયિતેતિ ।
આગતમપિ તં સવિધે પરિચયહીનેવ વીક્ષતે બાલા ॥ ૭૧॥
દારિદ્ર્યં ભજતે કલાનિધિરયં રાકાઽધુના મ્લ્લાયતિ

સ્વૈરકૈરવકાનનેષુ પરિતો માલિન્યમુન્મીલતિ ।
દ્યોતન્તે હરિદન્તરાણિ સુહૃદાં વૃન્દં સમાનન્દતિ

ત્વં ચેદઞ્ચસિ કાઞ્ચનાઙ્ગિ  વદનામ્ભોજે વિકાસશ્રિયમ્ ॥ ૭૨॥
પાટીરદ્રુભુજઙ્ગપુઙ્ગવમુખા   યાતા ઇવાતાપિનો

વાતા વાન્તિ દહન્તિ લોચનમમી તામ્રા રસાલદ્રુમાઃ ।
એતે હન્ત કિરન્તિ કૂજિતમયં  હાલાહલં કોકિલા

બાલા બાલમૃણાલકોમલતનુઃ પ્રાણાન્ કથં રક્ષતુ ॥ ૭૩॥
આયાતૈવ નિશા મનો મૃગશા મુનિન્દ્ર માતન્વતી

માનો મે કથમેષ સંપ્રતિ નિરાતઙ્કં હૃદિ સ્થાસ્યતિ ।
ઊહાપોહમિમં સરોજનયના યાવદ્વિધત્તેતરાં

તાવત્કામનૃપાતપત્રસુષમં બિમ્બં બભાસે વિધોઃ ॥ ૭૪॥
પ્રભાતસમયપ્રભાં પ્રણયિનિહ્નુવાનાં રસાદ-

મુષ્ય નિજપાણિના દૃશમમીલયં લીલયા ।
અયં તુ ખલુ પદ્મિનીપરિમલાલિપાટચ્ચરૈ-

રવેરુદયમધ્યગાદધિકચારૂ તૈર્મારુતૈઃ ॥ ૭૫॥
વિદૂરાદાશ્ચર્યસ્તિમિતમથ કિઞ્ચિત્ પરિચયા-

દુદઞ્ચચ્ચાઞ્ચલ્યં તદનુ પરિતસ્ફારિતરુચિ ।
ગુરૂણાં સઙ્ઘાતે  સપદિ મયિ યાતે સમજનિ

ત્રપાઘૂર્ણત્તારં નયનામિહ સારઙ્ગજદૃશઃ  ॥ ૭૬॥
કપોલાવુન્મીલનન્વપુલકપાલી મયિ મના-

ઙ્મૃશન્યન્તઃસ્મેરસ્તબકિતમુખામ્ભોરુહરુચઃ ।
કથઙ્કારં શક્યાઃ પરિગદિતુમિન્દીવરહશો

દલદ્રાક્ષાનિર્યદ્રસભરસપક્ષા ભાણિતયઃ ॥ ૭૭॥
રાજાનં જનયામ્બભૂવ સહસા જૈવાતતૃક ત્વાં તુ યઃ

સોઽયં કુણ્ઠિતસર્વશક્તિનિકરો  જાતો જરાર્તો વિધિઃ ।
સંપ્રત્યુન્મદખઞ્જરીટનયનાવક્રાય નિત્યશ્રિયે

દાતા રાજ્યમખણ્ડમસ્ય જગતો ધાતા નવો મન્મથઃ ॥ ૭૮॥
અવિર્ભૂતા યદવધિ મધુસ્યન્દિની નન્દસૂનોઃ

કાન્તિઃ કાચિન્નિખિલનયનાકર્ષણે કાર્મરાજ્ઞા ।
શ્વાસો દીર્ઘસ્તવધિ મુખે પાણ્ડિમા ગણ્ડમૂલે

શૂન્યા વૃત્તિઃ કુલમૃગદૃશાં ચેતસિ પ્રાદુરાસીત્ ॥ ૭૯॥
પ્રસઙ્ગે  ગોપાનાં ગુરુષુ મહિમાનં યદુપતે-

રુપાકર્ણ્ય સ્વિદ્યત્પુલકિતકપોલા કુલવધૂઃ ।
વિષજ્વાલાજાલં ઝટિતિ વમતઃ પન્નગપતેઃ

ફણાયાં સાશ્ચર્યં કથયતિતરાં તાણ્ડવવિધિમ્ ॥ ૮૦॥
કૈશોરે વયસિ ક્રમેણ તનુતામાયતિ તન્વ્યાસ્તના-

વાગામિન્યખિલેશ્વરે રતિપતૌ તત્કાલમસ્યાજ્ઞયા ।
આસ્યે પૂર્ણશશાઙ્કતા નયનયોસ્તાદાત્મ્યમમ્ભોરુહાં

કિઞ્ચાસીદમૃતસ્ય ભેદવિગમઃ સાચિસ્મિતે તાત્વિકઃ ॥ ૮૧॥
શયિતા શૈવલશયને સુષમાશેષા નવેન્દુલેખેવ ।
પ્રિયમાગતમપિ સવિધે સત્કુરુતે મધુરવીક્ષણૈરેવ ॥ ૮૨॥
અધરદ્યુતિરસ્તપલ્લવા મુખશોભાશશિકાન્તિલઙ્ઘિની  ।
તનુરપ્રતિમા ચ સુભ્રુવો ન વિધેરસ્ય કૃતિં  વિવક્ષતિ ॥ ૮૩॥
વ્યત્યસ્તં લપતિ ક્ષણં ક્ષણમહો મૌનં સમાલમ્બતે

સર્વસ્મિન્વિદધાતિ કિં  ચ વિષયે દૃષ્ટિં  નિરાલમ્બનામ્ ।
શ્વાસં દીર્ઘમુરીકરોતિ ન મના ગઙ્ગેષુ  ધત્તે ધૃતિં

વૈદેહીવિરહવ્યથાવિકલિતો હા હન્ત લઙ્કેશ્વરઃ ॥ ૮૪॥
ઉદિતં મણ્ડલમિન્દોરુદિતં સદ્યો વિયોગિવર્ગેણ ।
મુદિતં ચ સકલલલના ચૂડામણિશાસનેન મદનેન ॥ ૮૫॥
પ્રાદુર્ભવતિ પયોદે કજ્જલમલિનં બભૂવ નભઃ ।
રક્તં ચ પથિકહૃદયં કપોલપાલી મૃગીદૃશઃ પાણ્ડુ ॥ ૮૬॥
ઇદમપ્રતિમં પશ્ય સરઃ સરસિજૈર્વૃતમ્ ।
સખે મા જલ્પ નારીણાં નયનાનિ દહન્તિ મામ્ ॥ ૮૭॥
મુઞ્ચસિ નાદ્યાપિ રુષં ભામિનિ મુદિરાલિરુદિયાય ।
ઇતિ સુદૃશઃ પ્રિયવચનૈરપાયિ નયનાબ્જકોણશોણરુચિઃ ॥ ૮૮॥
આલોક્ય સુન્દરિ મુખં તવ મન્દહાસં

નન્દન્ત્યમન્દમરવિન્દધિયા મિલિન્દાઃ ।
કિં  ચાસિતાક્ષિ મૃગલાઞ્છનસમ્ભ્રમેણ

ચઞ્ચૂપુટં ચટુલયન્તિ ચિરં ચકોરાઃ ॥ ૮૯॥
સ્મિતં નૈતત્કિન્તુ પ્રકૃતિરમણીયં  વિકસિતં

મુખં બ્રૂતે કો વા કુસુમમિદમુદ્યત્પરિમલમ્ ।
સ્તનદ્વન્દ્વં મિથ્યા કનકનિભમેતત્ફલયુગં

લતા સેયં રમ્યા ભ્રમરકુલનમ્યા ન રમણી ॥ ૯૦॥
સઙ્ગ્રામાઙ્ગણસમ્મુખાહતકિયદ્વિશ્વમ્ભરાધીશ્વર 

વ્યાદીર્ણીકૃતમધ્યભાગવિવરોન્મીલન્નભોનીલિમા ।
અઙ્ગારપ્રખરૈઃ  કરૈઃ કવલયન્નેતન્મહીમણ્ડલં

માર્તણ્ડોઽયમુદેતિ કેન પશુના લોકે શશાઙ્કીકૃતઃ ॥ ૯૧॥

શ્યામં સિતં ચ સુદૃશો ન દૃશોઃ સ્વરૂપં
કિં  તુ સ્ફુટં ગરલમેતદથામૃતં ચ ।

નો ચેત્કથં નિપતનાદનયોસ્તદેવ
મોહં મુદં ચ નિતરાં દધતે યુવાનઃ ॥ ૯૨॥

અલિર્મૃગો વા નેત્રં વા યત્ર કિઞ્ચિદ્વિભાસતે ।
અરવિન્દં મૃગાઙ્કો વા મુખં વેદ મૃગીદૃશઃ ॥ ૯૩॥
સુવિરલમૌક્તિકતારે ધવલાંશુકચન્દ્રિકા ચમત્કારે ।
વનપરિપૂર્ણચન્દ્રે સુન્દરિ રાકાઽસિ નાત્રસન્દેહઃ ॥ ૯૪॥
રૂપજલા ચલનયના નાભ્યાવર્તા કચાવલિભુજઙ્ગા  ।
મજ્જન્તિ યત્ર સન્તઃ સેયં તરુણી તરઙ્ગિણીવિષમા  ॥ ૯૫॥
શોણાધરાંશુ સમ્ભિન્નાસ્તન્વિ તે વદનાબુજે ।
કેસરા ઇવ કાશન્તે કાન્તદન્તાલિકાન્તયઃ ॥ ૯૬॥
દયિતે રદનત્વિષાં મિષાદયિ તેઽમી વિલસન્તિ કેસરાઃ ।
અપિ ચાલકવેષધારિણો મકરન્દસ્પૃહયા લવોઽલયઃ ॥ ૯૭॥
તયા તિલોત્તમીયન્ત્યા મૃગશાવકચક્ષુષા ।
મમાઽયં માનુષો લોકો નાકલોક ઇવાભવત્ ॥ ૯૮॥
અઙ્કાયમાનમલિકે મૃગનાભિપઙ્કં

પઙ્કેરુહાક્ષિ વદનં તવ વીક્ષ્ય બિભ્રત્ ।
ઉલ્લાસપલ્લવિતકોમલપક્ષમૂલા-

શ્ચઞ્ચૂપુટં ચટુલયન્તિ ચિરં ચકોરાઃ ॥ ૯૯॥
શિશિરેણ યથા સરોરુહં દિવસેનામૃતરશ્મિમણ્ડલમ્ ।
ન મનાગપિ તન્વિ શોભતે તવ રોષેણ તથેદમાનનમ્ ॥ ૧૦૦॥
ચલદ્ભરુઙ્ગમિવામ્ભોજ  મધીરનયનં મુખમ્ ।
તદીયં યદિ દૃશ્યેત કામઃ ક્રુદ્ધોઽસ્તુ કિં  તતઃ ॥ ૧૦૧॥
શતકોટિકઠિનચિત્તઃ સોઽહં તસ્યાઃ સુધૈકમયમૂર્તેઃ ।
યેનાકારિષિ મિત્રં સુવિકલહૃદયો વિધિર્વાચ્યઃ ॥ ૧૦૨॥
શ્યામલેનાઙ્કિતં બાલે ભાલે કેનાપિ લક્ષ્મણા ।

મુખં તવાન્તરાસુપ્ત ભૃઙ્ગફુલ્લાબુજાયતે  ॥ ૧૦૩॥
અદ્વિતીયં રુચાત્માનં મત્વા કિં  ચન્દ્ર હૃષ્યસિ ।
ભૂમણ્ડલમિદં મૂઢ કેન વા વિનિભાલિતમ્ ॥ ૧૦૪॥
નીલાઞ્ચલેન સંવૃતમાનનમાભાતિ હરિણનયનાયાઃ ।
પ્રતિબિમ્બિત ઇવ યમુનાગભીરનીરાન્તરેણાઙ્કઃ ॥ ૧૦૫॥
સ્તનાભોગે પતન્ ભાતિ કપોલાત્કુટિલોઽલકઃ  ।
શશાઙ્કબિમ્બતો મેરૌ લમ્બમાન ઇવોરગઃ ॥ ૧૦૬॥
યથા લતાયાઃ સ્તબકાનતાયાઃ

સ્તનાવનમ્રે નિતરાં સમાઽસિ ।
તથા લતા પલ્લવિની સગર્વે

શોણાધરાયાઃ સદૃશી તવાઽપિ ॥ ૧૦૭॥
ઇદં લતાભિઃ સ્તબકાનતાભિ-

ર્મનોહરં હન્ત વનાન્તરાલમ્ ।
સદૈવ સેવ્યં સ્તનભારવત્યો

ન ચેદયુવત્યો હૃદયં હરેયુઃ ॥ ૧૦૮॥
સામદાગમનબૃંહિતતોષા જાગરેણ ગમિતાખિલદોષા ।
બોધિતાઽપિ બુબુધે મધુપૈર્ન પ્રાતરાનનજસૌરભલુબ્ધૈઃ ॥ ૧૦૯॥
અવિચિન્ત્યશક્તિવિભવેન સુન્દરિ

પ્રથિતસ્ય શમ્બરરિપોઃપ્રભાવતઃ ।
વિધુભાવમઞ્ચિતતમાં તવાનનં

નયને સરોજદલનિર્વિશેષતામ્   ॥ ૧૧૦॥
મીનવતી નયનાભ્યાં કરચરણાભ્યાં પ્રફુલ્લકમલવતી ।
શૈવાલિની ચ કેશૈઃ સુરસેયં સુન્દરી સરસી ॥ ૧૧૧॥
પાન્થ મન્દમતે કિં  વા સન્તાપમનુવિન્દસિ ।
પયોધરં સમાશાસ્વ યેન શાન્તિમવાપ્નુયાઃ ॥ ૧૧૨॥
સમ્પશ્યતાં તામતિમાત્રતન્વીં

શોભાભિરાભાસિતસર્વલોકામ્ ।
સૌદામિની વા સિતયામિની વે-

ત્યેવં જનાનાં હૃદિ સંશયોઽભૂત્ ॥ ૧૧૩॥

સપલ્લપા કિં  નુ વિભાતિ વલ્લરી
સફુલ્લપદ્મા કિમયં નુ પદ્મિની ।

સમુલ્લસત્પાણિપદાં સ્મિતાનના-
મિતીક્ષમાણૈઃ સમલમ્ભિ સંશયઃ ॥ ૧૧૪॥

નેત્રાભિરામં રામાયા વદનં વીક્ષ્ય તત્ક્ષણમ્ ।
સરોજં ચન્દ્રબિમ્બં વેત્યખિલાઃ સમશેરત ॥ ૧૧૫॥
કનકદ્વકાન્તિકાન્તયા મિલિતં રામમુદીક્ષ્ય કાન્તયા ।
ચપલાયુતવારિભ્રમાન્નનૃતે ચાતકપોતકૈર્વને ॥ ૧૧૬॥
વનિતેતિ વદન્ત્યેતાં લોકાઃ સર્વે વદન્તુ તે ।
યૂનાં પરિણતા સેયં તપસ્યોત મતં મમ ॥ ૧૧૭॥
સ્મયમાનાનનાં તત્ર તાં વિલોક્ય વિલાસિનીમ્ ।
ચકોરાશ્ચઞ્ચરીકાશ્ચ મુદં પરતરં યયુઃ ॥ ૧૧૮॥
વદનકમલેન બાલે સ્મિતસુષમાલેશમાદધાસિ યદા ।
જગદિહ તદૈવ જાને દશાર્ધબાણેન વિજિતમિતિ ॥ ૧૧૯॥
કલિન્દજાનીરભરેઽધર્મગ્ના

બકાઃ પ્રકામં કૃતભૂરિશબ્દાઃ ।
ધ્યાન્તેન વૈરાદ્વિનિગાર્યમાણાઃ

ક્રોશન્તિ મન્યે શશિનઃ કિશોરાઃ ॥ ૧૨૦॥
પરસ્પરાસઙ્ગસુખાનતભ્રુવઃ  પયોધરૌ પનિતરૌ બભૂવતુઃ ।
તયોરમૃષ્યન્નયમુન્નતિં  પરામવૈમિ મધ્યસ્તનિમાનમેતિ ॥ ૧૨૧॥
જનમોહકરં તવાલિ મન્યે ચિકુરાકારમિદં વનાન્ધકારમ્ ।
વદનેન્દુરુચામિહાપ્રચારાદિવ તન્વઙ્ગિ  નિતાન્તકાન્તિકાન્તમ્ ॥ ૧૨૨॥
દિવાનિશં વારિણિ કણ્ઠદઘ્ને દિવાકરારાધનમાચરન્તી ।
વક્ષોજતાયૈ કિમુ પક્ષ્મલાક્ષ્યાસ્તપશ્ચરત્યમ્બુજપઙ્ક્તિરેષા  ॥ ૧૨૩॥
વિયોગવહ્નિકુણ્ડેઽસ્મિન્ હૃદયે તે વિયોગિનિ ।
પ્રિયસઙ્ગસુખાયૈવ  મુક્તાહારસ્તપસ્યતિ ॥ ૧૨૪॥
નિધિં  લાવણ્યાનાં તવ ખલુ મુખં નિર્મિતવતો 

મહામોહં મન્યે સરસિરુહસૂનોરુપચિતમ્ ।
ઉપેક્ષ્ય ત્વાં યસ્માદ્વિધુમયમકસ્માદિહ કૃતી

કલાહીનં દાનં વિકલ ઇવ રાજાનમકરોત્ ॥ ૧૨૫॥
સ્તનાન્તર્ગતમાણિક્યવપુર્બહિરુપાગતમ્ ।
મનોઽનુરાગિ તે તન્વિ મન્યે વલ્લભમીક્ષિતુમ્ ॥ ૧૨૬॥
જગદન્તરમમૃતમયૈરંશુભિરાપૂરયન્નિતરામ્ ।
ઉદયતિ વદનવ્યાજાત્ કિમુ રાજા હરિણશાવનયનાયાઃ ॥ ૧૨૭॥
તિમિરશારદચન્દિરચન્દ્રિકાઃ કમલવિદ્રુમચમ્પકકોરકાઃ ।
યદિ મિલન્તિ કદાપિ તદાનનં ખલુ તદા કલયા તુલયામહે ॥ ૧૨૮॥
પ્રિયે વિષાદં જહિહીતિ વાચં

પ્રિયે સરાગં વદતિ પ્રિયાયાઃ ।
વારામુદારા વિજગાલ ધારા

વિલોચનાભ્યાં મનસશ્ચ માનઃ ॥ ૧૨૯॥
રાજ્યાભિષેકમાજ્ઞાય શમ્બરાસુરવેરિણઃ ।
સુધાભિર્જગતીમધ્યં લિમ્પતીવ સુધાકરઃ ॥ ૧૩૦॥
આનનં મૃગશાવાક્ષ્યા વીક્ષ્ય લોલાલકાવૃતમ્ ।
ભ્રમદ્ભ્રમરસમ્ભારં સ્મરામિ સરસીરુહમ્ ॥ ૧૩૧॥
યાન્તી ગુરુજનૈઃ સાકં સ્મયમાનાનનામ્બુજા ।
તિર્યગ્ગ્રીવં યદદ્રાક્ષીત્ તન્નિષ્પત્રાક રોજ્જગત્ ॥ ૧૩૨॥
નયનાનિ વહન્તુ ખઞ્જનાનામિહ નાનાવિધમઙ્ગભઙ્ગભાગ્યમ્   ।
સદૃશં કથમાનનં સુશોભં સુદૃશો ભઙ્ગુરસમ્પદાંઽબુજેન  ॥ ૧૩૩॥
મૃણાલમન્દાનિલચન્દનાના-

મુશીરશૈવાલકુશેશયાનામ્ ।
વિયોગદૂરીકૃતચેતનાનાં

વિનૈવ શૈત્યં ભવતિ પ્રતીતિઃ ॥ ૧૩૪॥
વિબોધયન્ કરસ્પર્શૈઃ પદ્મિનીં  મુદિતાનનામ્ ।
પરિપૂર્ણોઽનુરાગેણ પ્રાતર્જયતિ ભાસ્કરઃ ॥ ૧૩૫॥
આનમ્ય વલ્ગુવચનૈર્વિનિવારિતેઽપિ 

રોષાત્ પ્રયાતુમુદિતે મયિ દૂરદેશમ્ ।
બાલા કરાઙ્ગુલિનિદેશવશંવદેન

ક્રીડાબિડાલાશશુનાઽઽશુ રુરોધ માર્ગમ્ ॥ ૧૩૬॥
અભૂદપ્રત્યૂહઃ કુસુમશરકોદણ્ડમહિમા

વિલીનો લોકાનાં સહ નયનતાપોઽપિ તિમિરૈઃ ।
તવાઽસ્મિન્ પીયૂષં કિરતિ પરિતસ્તન્વિ વદને

કુતો હેતોઃ શ્વેતો વિધુરયમુદેતિ પ્રતિદિનમ્ ॥ ૧૩૭॥
વિનૈવ શસ્ત્રં હૃદયાનિ યૂનાં વિવેકાજામપિ દારયન્ત્યઃ ।
અનલ્પમાયામયવલ્ગુલીલા જયન્તિ નીલાબ્જદલાયતાક્ષ્યાઃ ॥ ૧૩૮॥
યદવધિ વિલાસભવનં યૌવનમુદિયાય ચન્દ્રવદનાયાઃ ।
દહનં વિનૈવ તદવધિ યૂનાં હૃદયાનિ દહ્યન્તે ॥ ૧૩૯॥
ન મિશ્રયતિ લોચને સહસિતં ન સમ્ભાષતે

કથાસુ તવ કિં  ચ સા વિરચયત્યરાલાં ભ્રુવમ્ ।
વિપક્ષસુદૃશઃ કથામિતિ નિવેદયન્ત્યા પુરઃ

પ્રિયસ્ય શિથિલીકૃતઃ સ્વવિષયેઽનુરાગગ્રહઃ ॥ ૧૪૦॥
વડવાનલકાલકૂટવન્મકરવ્યાલગણૈઃ સહૈધિતઃ ।
રજનીરમણો ભવેન્નૃણાં ન કથં પ્રાણવિયોગકારણમ્ ॥ ૧૪૧॥
લભ્યેત પુણ્યૈર્ગૃહિણી મનોજ્ઞા

તયા સુપુત્રાઃ પરિતઃ પવિત્રાઃ ।
સ્ફીતં યશસ્તૈઃ સમુદેતિ નિત્યં

તેનાસ્ય નિત્યઃ ખલુ નાકલોકઃ ॥ ૧૪૨॥
પ્રભુરાપિ યાચિતુકામો ભજતે વામોરુ લાઘવં સહસા ।
યદહં ત્વયાઽધરાર્થી સપદિ વિમુખ્યા નિરાશતાં નીતઃ ॥ ૧૪૩॥
જલકુમ્ભમુમ્ભિતરસં સપદિ સરસ્યાઃ સમાનયન્ત્યાસ્તે ।
તટકુઞ્જગૂઢસુરતં ભગવાને કો મનોભવો વેદ ॥ ૧૪૪॥
ત્વમિવ પથિકઃ પ્રિયો મે વિટપિસ્તોમેષુ ગમયતિ ક્લેશાન્ ।
કિમિતોઽન્યત્ કુશલ મે સંપ્રતિ યત્પાન્થ જીવામિ ॥ ૧૪૫॥
કિમિતિ કૃશાસિ કૃશોદરિ કિં  તવ પરકીયવૃત્તાન્તૈઃ ।
કથય તથાપિ મુદે મમ કથયિષ્યતિ પાન્થ તવ જાયા ॥ ૧૪૬॥

તુલામનાલોક્ય નિજામખર્વં
ગૌરાઙ્ગિ  ગર્વં ન કદાપિ કુર્યાઃ ।

લસન્તિ નાનાફલભારવત્યો
લતાઃ કિયત્યો ગહનાન્તરેષુ ॥ ૧૪૭॥

ઇયમુલ્લસિતા મુખસ્ય શોભા પરિફુલ્લં નયનામ્બુજદ્વયં તે ।
જલદાદિભયં જગદ્વિતન્વન્ કલિતઃ ક્વાપિ કિમાલિ નીલમેઘઃ ॥ ૧૪૮॥
આસાયં સલિલાન્તઃ સવિતારમુપાસ્ય સાદરં તપસા ।
અધુનાબ્જેન મનાક્ તવ માનિનિ તુલના મુખસ્યાઽપિ ॥ ૧૪૯॥
અયિ મન્દસ્મિતમધુરં વદનં તન્વઙ્ગિ  યદિ મનાક્કુરુષે ।
અધુનેવ કલય શમિતં રાકારમણસ્ય હન્ત સામ્રાજ્યમ્ ॥ ૧૫૦॥
મધુરતરં સ્મયમાનઃ સ્વસ્મિન્નેવાલપઞ્છનૈઃ કિમપિ ।
કોકનદયન્ત્રિલોકી માલમ્બનશૂન્યમીક્ષતે ક્ષીબઃ ॥ ૧૫૧॥
મધુરસાન્મધુરં હિ તવાધરં તરુણિ મદ્વદને વિનિવેશય ।
મમ ગૃહાણ કરેણ કરામ્બુજં પ પ પતામિ હ હા ભ ભ ભૂતલે ॥ ૧૫૨॥
શતેનોપાયાનાં કથમપિ ગતઃ સૌધશિખરં

સુધાફેનસ્વચ્છે રહસિ શયિતાં પુષ્પશયને ।
વિબોધ્ય ક્ષામાઙ્ગી  ચકિતનયનાં સ્મેરવદનાં

સનિઃશ્વાસં શ્લિષ્યત્યહહ સુકૃતી રાજરમણીમ્ ॥ ૧૫૩॥
ગુઞ્જન્તિ મઞ્જુ પરિતો ગત્વા ધાવન્તિ સમ્મુખમ્ ।
આવર્તન્તે નિવર્તન્તે સરસીષુ મધુવ્રતાઃ ॥ ૧૫૪॥
યથા યથા તામરસેક્ષણા મયા

પુનઃ સરાગં નિતરાં નિષેવિતા ।
તથા તથા તત્ત્વકથેવ સર્વતો

વિકૃત્ય મામેકરસં ચકાર સા ॥ ૧૫૫॥
હરિણીપ્રેક્ષણા યત્ર ગૃહિણી ન વિલોક્યતે ।
સેવિતં સર્વસમ્પદ્ભિરપિ તદ્ભવનં વનમ્ ॥ ૧૫૬॥
લોલાલકાવલિચલન્નયનારવિન્દ

લીલાવશંવદિતલોકવિલોચનાયાઃ ।

સાયાહનિ પ્રણયિનો ભવનં બ્રજત્યા-
શ્ચેતો ન કસ્ય હરતે ગતિરઙ્ગનાયાઃ  ॥ ૧૫૭॥

દન્તાંશુકાન્તમરવિન્દરમાપહારિ
સાન્દ્રામૃતં વદનમેણવિલોચનાયાઃ ।

વેધા વિધાય પુનરુક્તમિવેન્દુબિમ્બ
દૂરીકરોતિ ન કથં વિદુષાં વરેણ્યઃ ॥ ૧૫૮॥

સાનુકમ્પાઃ સાનુરાગાશ્ચતુરાઃ શીલશીતલાઃ ।
હરન્તિ હૃદયં હન્ત કાન્તાયાઃ સ્વાન્તવૃત્તયઃ ॥ ૧૫૯॥
અલકાઃ ફણિશાવતુલ્યશીલા નયનાન્તા પરિપુઙ્ખિતેષુલીલાઃ  ।
ચપલોપમિતાં ખલુ સ્વયં યા બત લોકે સુખસાધનં કથં સા ॥ ૧૬૦॥
વદને તવ યત્ર માધુરી સા હદિ પૂર્ણા કરુણા ચ કોમલેઽભૂત્ ।
અધુના હરિણાક્ષિ હા કથં વા ગતિરન્યૈવ વિલોક્યતે ગુણાનામ્ ॥ ૧૬૧॥
અનિશં નયનાભિરામયા રમયા સમ્મદિનો મુખસ્ય તે ।
નિશિ નિઃસરદિન્દિરં કથં તુલયામઃ કલયાપિ પઙ્કજમ્ ॥ ૧૬૨॥
અઙ્ગૈઃ  સુકુમારતરૈઃ સા કુસુમાનાં શ્રિયં હરતિ ।
વિકલયતિ કુસુમબાણો બાણાલીભિર્મમપ્રાણાન્ ॥ ૧૬૩॥
ખિદ્યતિ સા પથિ યાન્તી કોમલચરણા નિતમ્બભારેણ ।
ખિદ્યામિ હન્ત પરિતસ્તદ્રૂપ વિલોકનેન વિકલોઽહમ્ ॥ ૧૬૪॥
મથુરાગમનોન્મુખે મુરારાવસુભારાર્તિભૃતાં   વાઙ્ગનાનામ્  ।
પ્રલયજ્વલનાયતે સ્મ રાકા ભવનાકાશમજાયતામ્બુરાશિઃ ॥ ૧૬૫॥
કેલીમન્દિરમાગતસ્ય શમકૈરાલીરપાસ્યેઙ્ગિતૈઃ

સુપ્તાયાઃ સરુષઃસરોરુહદૃશઃ સંવીજનં કુર્વતઃ ।
જાનન્ત્યાપ્યનભિજ્ઞયેવ કપટવ્યામીલિતાક્ષ્યા સખિ

શ્રાન્તાસીત્યભિધાય વક્ષસિ તયા પાણિર્મમાસઞ્જિતઃ ॥ ૧૬૬॥
માન્થર્યમાપગમનં સહ શૈશવેન

રક્તં સહૈવ મનસાઽધરબિમ્બમાસીત્ ।
કિઞ્ચાભવન્મૃગકિશોરદૃશો નિતમ્બઃ

સર્વાધિકો ગુરુરયં સહ મન્મથેન ॥ ૧૬૭॥

શ્વાસોઽનુમાનવેદ્યઃ શીતાન્યઙ્ગાનિ  નિશ્ચલા દૃષ્ટિઃ ।
ન સ્યાત્ સુભગ કથેયં તિષ્ઠતુ તાવત્કથાન્તરં કથય ॥ ૧૬૮॥
પાણૌ કૃતઃ પાણિરિલાસુતાયાઃ સસ્વેદકમ્પો રઘુનન્દનેન ।
હિમામ્બુસઙ્ગાનિલવિહ્વલસ્ય  પ્રભાતપદ્મસ્ય બભાર શોભામ્ ॥ ૧૬૯॥
અરુણમપિ વિદ્રુમદ્રું મૃદુલતરં ચાપિ કિસલયં બાલે ।
અધરીકરોતિ નિતરાં તવાધરૌ મધુરિમાતિશયાત્ ॥ ૧૭૦॥
સુદૃશો જિતરત્નજાલયા સુરતાન્તશ્રમબિન્દુમાલયા ।
અલિકેન ચ હેમકાન્તિના વિદધે કાઽપિ રુચિઃ પરસ્પરમ્ ॥ ૧૭૧॥
પરપૂરુષદૃષ્ટિપાત વજ્રાહતિભીતા હૃદયં પ્રિયસ્ય સીતા ।
અવિશત્ પરકામિની ભુજઙ્ગીભયતઃ  સત્વરમેવ સોઽપિ તસ્યાઃ ॥ ૧૭૨॥
અઙ્ગાનિ  દત્ત્વા હેમાઙ્ગિ  પ્રાણાન્ ઋણિઆસિ ચેન્નૃણામ્ ।
યુક્તમતન્ન તુ પુનઃ કોણં નયનપદ્મયોઃ ॥ ૧૭૩॥
જિતરત્નરુચાં સદા રદાનાં સહવાસેન પરાં મુદં દદાનામ્ ।
વિરસાદધરીકરોતિ નાસામધુના સાહસશાલિ મૌક્તિકં તે ॥ ૧૭૪॥
વિલસત્યાનનં તસ્યા નાસાગ્રસ્થિતમૌક્તિકમ્ ।
આલક્ષિતબુધાશ્લેષં રાકેન્દોરિવ મણ્ડલમ્ ॥ ૧૭૫॥
નિભાલ્ય ભૂયો નિજગૌરિમાણં મા નામ માનં સહસૈવ યાસીઃ ।
ગૃહે ગૃહે પશ્ય તવાઙ્ગવર્ણા  મુગ્ધે સુવર્ણાવલયો લુઠન્તિ ॥ ૧૭૬॥
કરિકુમ્ભતલામરોજયોઃ ક્રિયમાણાં કવિભિર્વિશ્રઙ્ખલૈઃ    ।
કથમાલિ શ‍ૃણોષિ સાદરં વિપરીતાર્થવિદો હિ યોષિતઃ ॥ ૧૭૭॥
પરિષ્વજન્ રોષવશાત્ તિરસ્કૃતઃ

પ્રિયો મૃગાક્ષ્યા શયિતઃ પરાઙ્મુખઃ ।
કિં  દુઃખિતોઽસાવિતિ કાન્દિશીકયા

કદાચિદાચુમ્બ્ય ચિરાય સસ્વજે ॥ ૧૭૮॥
ચેલાઞ્ચલેનાનનશીતરશ્મિ સંવૃણ્વતીનાં હરિદૃશ્વરીણામ્ ।
વજ્રાગનાનાં સ્મરજાતકમ્પાદકાણ્ડસમ્પાતમિયાય નીવી ॥ ૧૭૯॥
અધરેણ સમાગમાદ્રદાના મરુણિમ્ના પિહિતોઽપિ શુક્લભાવઃ ।
હસિતન સિતેન પક્ષ્મલાક્ષ્યાઃ પુનરુલ્લાસમવાપ જાતપક્ષઃ ॥ ૧૮૦॥

સરસિરુહોદરસુરભાવધરિતબિમ્બાધરે મૃગાક્ષિ તવ ।
વદ વદને મણિરદને તામ્બૂલં કેન લક્ષયેમ વયમ્ ॥ ૧૮૧॥
શયિતા સવિધેઽપ્યનીશ્વરા સફલીકર્તુમહો મનોરથાન્ ।
દીયતા દયિતાનનામ્બુજં દરમીલન્નયના નિરીક્ષતે ॥ ૧૮૨॥
વદનારવિન્દસૌરભ લોભાદિન્દિરેષુ નિપતત્સુ ।
મય્યધરાર્થિનિ   સુદૃશો દૃશો જયન્ત્યતિરુષા પરુષાઃ ॥ ૧૮૩॥
ઇતિ શ્રીમત્પણ્ડિતરાજજગન્નાથાવિરચિતે ભામિનીવિલાસે

શ‍ૃઙ્ગારો  નામ દ્વિતીયો વિલાસઃ ॥ ૨॥

॥ ભામિનીવિલાસે તૃતીયઃ કરુણાવિલાસઃ ॥
દૈવે પરાગ્વદનશાલિનિ હન્ત જાતે

યાતે ચ સંપ્રતિ દિવં પ્રતિ બન્ધુરત્વે ।
કસ્મૈ મનઃ કથયિતાસિ નિજામવસ્થાં

કઃ શીતલૈઃ શમયિતા વચનૈસ્તવાધિમ્ ॥ ૧॥
પ્રત્યુદ્ગતા સવિનયં સહસા પુરેવ

સ્મેરૈઃ સ્મરસ્ય સચિવૈઃ સરસાવલોકૈઃ  ।
મામદ્ય મઞ્જુરચનૈર્વચનૈશ્ચ બાલે

હા લેશતોઽપિ ન કથં શિશિરીકરોષિ ॥ ૨॥
સર્વેઽપિ વિસ્મૃતિપથં વિષયાઃ પ્રયાતા

વિદ્યાઽપિ ખેદકલિતા વિમુખીબભૂવ ।
સા કેવલં હરિણશાવકલોચના મે

નૈવાપયાતિ હૃદયાદધિદેવતેવ ॥ ૩॥
નિર્વાણમઙ્ગલપદં  ત્વરયા વિશન્ત્યા

મુક્તા દયાવતિ દયાઽપિ કિલ ત્વયાઽસૌ ।
યન્માં ન ભામિનિ નિભાલયાસિ પ્રભાત

નીલારવિન્દમદભઙ્ગિમદૈઃ  કટાક્ષૈઃ ॥ ૪॥
ધૃત્વા પદસ્ખલનભીતિવશાત્ કરં મે

યા રૂઢવત્યસિ શિલાશકલં વિવાહે ।
સા માં વિહાય કથમદ્ય વિલાસિનિ દયુ-

મારોહસીતિ હૃદયં શતધા પ્રયાતિ ॥ ૫॥
નિર્દૂષણા ગુણવતી રસભાવપૂર્ણા

સાલઙ્કૃતિઃ  શ્રવણમઙ્ગલવર્ણરાજિઃ  ।
સા મામકીનકવિતેવ મનોઽભિરામા

રામા કદાપિ હૃદયાન્મમ નાપયાતિ ॥ ૬॥
ચિન્તા શશામ સકલાઽપિ સરોરુહાણા-

મિદોશ્ચ બિમ્બમસમાં સુષમામયાસીત્ ।
અભ્યુદ્ગતઃ કલકલઃ કિલ કોકિલાનાં

પ્રાણપ્રિયે યદવધિ ત્વમિતો ગતાઽસિ ॥ ૭॥
સૌદામિનીવિલસિતપ્રતિમાનકાણ્ડે

દત્ત્વા કિયન્ત્યપિ દિનાનિ મહેન્દ્રભોગાન્ ।
મન્ત્રોજ્ઝિતસ્ય નૃપતેરિવ રાજ્યલક્ષ્મી

ર્ભાગ્યચ્યુતસ્ય કરતો મમ નિર્ગતાઽસિ ॥ ૮॥
કેનાપિ મે વિલસિતેન સમુદ્ગતસ્ય

કોપસ્ય કિન્નુ કરભોરુ વશંવદાઽભૂઃ ।
યન્માં વિહાય સહસૈવ પતિવ્રતાઽપિ

યાતાઽસિ મુક્તિરમણીસદનં વિદૂરમ્ ॥ ૯॥
કાવ્યાત્મના મનસિ પર્યણમન્ પુરા મે

પીયૂષસારસરસાસ્તવ યે વિલાસાઃ ।
તાનન્તરેણ રમણી રમણીયશીલે

ચેતોહરા સુકવિતા ભવિતા કથં નઃ ॥ ૧૦॥
યા તાવકીનમધુરસ્મિતકાન્તિકાન્તે

ભૂમણ્ડલે વિફલતાં કવિષુ વ્યતાનીત્ ।
સા કાતરાક્ષિ વિલયં ત્વયિ યાતવત્યાં

રાકાઽધુના વહતિ વૈભવમિન્દિરાયાઃ ॥ ૧૧॥
મન્દસ્મિતેન સુધયા પરિષિચ્ય યા માં

નેત્રોત્પલૈર્વિકસિતૈરનિશં   સમીજે ।
સા નિત્યમઙ્ગલમયી  ગૃહ દેવતા મે

કામેશ્વરી હૃદયતો દુયિતા ન યાતિ ॥ ૧૨॥

ભૂમૌ સ્થિતા રમણ નાથ મનોહરેતિ
સમ્બોધનૈર્યમધિરોપિતવત્યસિ દ્યામ્ ।

સર્વં ગતા કથમિવ ક્ષિપસિ ત્વયેણશાવા-
ક્ષિતં ધરણિધૂલિષુ મામિદાનીમ્ ॥ ૧૩॥

લાવણ્યમુજ્જ્વલમપાસ્તતુલં ચ શીલં
લોકોત્તરં વિનયમર્થમયં નયં ચ ।

એતાન્ ગુણાનશરણાનથ માં ચ હિત્વા
હા હન્ત સુન્દરિ કથં ત્રિદિવં ગતાઽસિ ॥ ૧૪॥

કાત્યા સુવર્ણવરયા પરયા ચ શુદ્ધયા
નિત્યં સ્વિકાઃ ખલુ શિખાઃ પરિતઃ ક્ષિપન્તીમ્ ।

ચેતોહરામપિ કુશેશયલોચને ત્વાં
જાનામિ કોપકલુષો દહનો દદાહ ॥ ૧૫॥

કર્પૂરવર્તિરિવ   લોચનતાપહન્ત્રી
ફુલ્લામ્બુજસ્રગિવ કણ્ઠસુખૈકહેતુઃ ।

ચેતશ્ચમત્કૃતિપદં  કવિતેવ રમ્યા
નમ્યા નરીભિરમરીવ હિ સા વિરેજે ॥ ૧૬॥

સ્વપ્નાન્તરેઽપિ ખલુ ભામિનિ પત્યુરન્યં
યા દૃષ્ટવત્યાસિ ન કઞ્ચન સાભિલાષમ્ ।

સા સંપ્રતિ પ્રચલિતાઽપિ ગુણૈર્વિહીનં 
પ્રાપ્તં કથં કથય હન્ત પરં પુમાંસમ્ ॥ ૧૭॥

દયિતસ્ય ગુણાનનુસ્મરન્તી શયને સંપ્રતિ યા વિલોકિતાઽસીત્ ।
અધુના કિલ હન્ત સા કૃશાઙ્ગી  ગિરમઙ્ગીકુરુતેન  ભાષિતાઽપિ ॥ ૧૮॥
રીતિં  ગિરામમૃતવૃષ્ટિકરી તદીયાં

તાં ચાકૃતિં   કવિવરૈરભિનન્દનીયામ્ ।
લોકોત્તરામથ કૃતિં   કરુણારસાર્દ્રાં

સ્તોતું ન કસ્ય સમુદેતિ મનઃપ્રસાદઃ ॥ ૧૯॥
ઇતિ શ્રીમત્પણ્ડિતરાજજગન્નાથવિરચિતે ભામિનીવિલાસે

કરુણા નામ તૃતીયો વિલાસઃ ॥ ૩॥

॥ ભામિનીવિલાસે ચતુર્થઃ શાન્તો વિલાસઃ ॥
વિશાલવિષયાવીવલયલગ્નદાવાનલ

પ્રસૃત્વરશિખાવાલીવિકલિતં મદીયં મનઃ ।
અમન્દમિલદિન્દિરે નિખિલમાધુરીમન્દિરે

મુકુન્દમુખચન્દિરે  ચિરમિદં ચકોરાયતામ્ ॥ ૧॥
અયે જલધિનન્દિનીનયનનીરજાલમ્બન

જ્વલજ્જ્વલન જિત્વરજ્વરભરત્વરાભઙ્ગુરમ્  ।
પ્રભાતજલજોન્નમદ્ગરિમગર્વસર્વઙ્કષૈ

ર્જગત્ત્રિતયરોચનૈઃ શિશિરયાશુ માં લોચનૈઃ ॥ ૨॥
સ્મૃતાઽપિ તરુણાતપં કરુણયા હરન્તી નૃણામ-

ભઙ્ગુરતનુત્વિષાં  વલયિતા શતૈર્વિદ્યુતામ્   ।
કલિન્દગિરિનન્દિનીતટસુરદ્રુમાલમ્બિની

મદીયમતિચુમ્બિની ભવતુ કાઽપિ કાદમ્બિની ॥ ૩॥
કલિન્દગિરિનન્દિનીતટવનાન્તરં ભાસયન્

સદા પથિ ગતાગતશ્રમભરં હરન્ પ્રાણિનામ્ ।
લતાવલિશતા વૃતો મધુરયા રુચા સમ્ભૃતો

મમાશુ હરતુ શ્રમાનતિતરાં તમાલદ્રુમઃ ॥ ૪॥
જગજ્જાલં જ્યોત્સ્નામયનવસુધાભિર્જટિલ-

જ્જનાનાં સન્તાપં ત્રિવિધમપિ સદ્યઃ પ્રશમયન્ ।
શ્રિતો વૃન્દારણ્યં નતનિખિલવદારકવૃતો

મમ સ્વાન્તર્ધ્વાન્તં નિરયતુ નવીનો જલધરઃ ॥ ૫॥
ગ્રીષ્મચણ્ડકરમણ્ડલ ભીષ્મજ્યાલસન્તરણતાપિતમૂર્તેઃ ।
પ્રાવૃષેણ્ય ઇવ વારિધરો મે વેદના હરતુ વૃષ્ણિવરેણ્યઃ ॥ ૬॥
અપારે સંસારે વિષમવિષયારણ્યસરણૌ

મમ ભ્રામં ભ્રામં વિગલિતવિરામં જડમતેઃ ।
પરિશ્રાન્તસ્યાયં તરણિતનયાતીરનિલયઃ

સમન્તાત્સન્તાપં હરિનવતમાલસ્તિરયતુ ॥ ૭॥
આલિઙ્ગિતો  જલધિકન્યકયા સલીલં

લગ્નઃ પ્રિયઙ્ગુલતયેવ  તરુસ્તમાલઃ ।

દેહાવસાનસમયે હૃદયે મદીયે
દેવશ્ચકાસ્તુ ભગવાનરવિન્દનાભઃ ॥ ૮॥

નયનાનન્દસન્દોહ તુન્દિલીકરણક્ષમા ।
તિરયત્યાશુ સન્તાપં કાપિ કાદમ્બિની મમ ॥ ૯॥
વાચા નિર્મલયા સુધામધુરયા યાં નાથ શિક્ષામદા-

સ્તાં સ્વપ્નેપિ ન સંસ્મરામ્યહમહમ્ભાવાવૃતો નિસ્ત્રપઃ ।
ઇત્યાગઃ શતશાલિનં પુનરપિ સ્વીયેષુ માં બિભ્રત-

સ્ત્વત્તો નાસ્તિ દયાનિધિર્યદુપતે મત્તો ન મત્તોઽપરઃ ॥ ૧૦॥
પાતાલં વ્રજ યાહિ વા સુરપુરીમારોહ મેરોઃ શિરઃ

પારાવારપરમ્પરા તર તથાપ્યાશા ન શાન્તાસ્તવ ।
આધિવ્યાધિપરાહતો યદિ સદા ક્ષેમં નિજં વાઞ્છસિ

શ્રીકૃષ્ણેતિ રસાયનં રસય રે શૂન્યૈઃ કિમન્યઃ શ્રમૈઃ ॥ ૧૧॥
ગણિકાજામિલમુખ્યાનવતા ભવતા બતાહમપિ ।
સીદન્ભવમરુગર્તે કરુણામૂર્તે ન સર્વથોપેક્ષ્યઃ ॥ ૧૨॥
વિદિત્વેદં દૃશ્યં વિષમરિપુદુષ્ટં નયનયો

ર્વિધાયાન્તર્મુદ્રામથ   સપદિ વિદ્રાવ્ય વિષયાન્ ।
વિધૂતાન્તધ્વાન્તો મધુર મધુરાયાં ચિતિ કદા

નિમગ્નઃ સ્યાં કસ્યાં ચન નવનભસ્યામ્બુદરુચૌ ॥ ૧૩॥
મૃદ્ધીકા રસિતા સિતા સમશિતા સ્ફીતં નિપીતં પયઃ

સ્વર્યાતેન સુધાપ્યધાયિ કતિધા રમ્ભાધરઃખણ્ડિતઃ ।
સત્યં બ્રૂહિ મદીય જીવ ભવતા ભૂયો ભવે ભ્રામ્યતા

કૃષ્ણેત્યક્ષરયોરયં મધુરિમોદ્ગારઃ ક્વચિલ્લક્ષિતઃ ॥ ૧૪॥
વજ્રં પાપમહીભૃતાં ભવગદોદ્રેકસ્ય સિદ્ધૌષધં

મિથ્યાજ્ઞાનનિશાવિશાલતમસસ્તિગ્માંશુબિમ્બોદયઃ ।
કરક્લેશમહીરુદામુરુતરજ્વાલાજટાલઃ શિખી

દ્વારં નિર્વૃતિસદ્મનો વિજયતે કૃષ્ણેતિ વર્ણદ્વયમ્ ॥ ૧૫॥
રે ચેતઃ કથયામિ તે હિતમિદં વૃન્દાવને ચારયન્

વૃન્દં કોઽપિ ગવાં નવામ્બુદનિભો બન્ધુર્ન કાર્યસ્ત્વયા ।
સૌન્દર્યામૃતમુદ્ગિરદ્ભિરભિતઃ સમ્મોહ્ય મન્દસ્મિતૈ

રેષ ત્વાં તવ વલ્લભાંશ્ચ વિષયાનાશુ ક્ષયં નેષ્યતિ ॥ ૧૬॥
અવ્યાખ્યેયાં વિતરતિ પરાં પ્રીતિમન્તર્નિમગ્ના 

કણ્ઠે લગ્ના હરતિ નિતરાં યાન્તરધ્વાન્તજાલમ્ ।
તાં દ્રાક્ષાદ્યૈરપિ બહુમતાં માધુરીમુદ્ગિરન્તીં

કૃષ્ણેત્યાખ્યાં કથય રસને યદ્યસિ ત્વં રસંજ્ઞા ॥ ૧૭॥
સન્ત્યેવાસ્મિજ્જગતિ બહવઃ પક્ષિણો રમ્યરૂપા-

સ્તેષાં મધ્યે મમ તુ મહતી વાસના ચાતકેષુ ।
યૈરધ્યક્ષૈરથ નિજસખં નીરદં સ્મારયદ્ભિ-

શ્ચિત્તારૂઢં ભવતિ કિમપિ બ્રહ્મ કૃષ્ણાભિધાનમ્ ॥ ૧૮॥
વિષ્વદ્રીચ્યા ભુવનમખિલં ભાસતે યસ્ય ભાસા

સર્વાસામપ્યહમિતિ વિદાં ગૂઢમાલમ્બનં યઃ ।
તં પૃચ્છન્તિ સ્વહૃદયમના વેદિનો વિષ્ણુમન્યા-

નન્યાયોઽયં શિવ શિવ નૃણાં કેન વા વર્ણનીયઃ ॥ ૧૯॥
સેવાયાં યદિ સાભિલાષમસિ રે લક્ષ્મીપતિઃ સેવ્યતા

ચિન્તાયામસિ સસ્પૃહું  યદિ તદા ચક્રાયુધશ્ચિન્ત્યતામ્ ।
આલાપં યદિ કાઙ્ક્ષસિ સ્મરરિપોર્ગાથા તદાલપ્યતાં

સ્વાપં વાઞ્છસિ ચેન્નિરર્ગલસુખે ચેતઃ સખે સુપ્યતામ્ ॥ ૨૦॥
ભવગ્રીષ્મપ્રૌઢાતપનિવહસન્તપ્તવપુષો

બલાદુન્મૂલ્યં દ્રાઙ્નિગડમવિવેકવ્યતિકરમ્  ।
વિશુદ્ધેઽસ્મિન્નાત્મામૃતસરસિ નૈરાશ્યશિશિરે

વિનાહન્તે દૂરીકૃતકલુષજાલાઃ સુકૃતિનઃ  ॥ ૨૧॥
બન્ધોન્મુક્ત્યૈ ખલુ મખમુખાન્ કુર્વતે કર્મપાશાન્

અન્તઃ શાન્ત્યૈ મુનિશતમતાનલ્પચિન્તાં ભજન્તિ ।
તીર્થે મજ્જન્ત્યશુભજલધેઃ પારમારોઢુકામાઃ

સર્વં પ્રામાદિકમિહ ભવભ્રાન્તિભાજાં નરાણામ્ ॥ ૨૨॥
પ્રથમં ચુમ્બિતચરણા જઙ્ઘાજાનૂરુનાભિહૃદયાનિ  ।
આશ્લિષ્ય ભાવના મે ખેલતુ વિષ્ણોર્મુખાબ્જશોભાયામ્ ॥ ૨૩॥
મલયાનિલકાલકૂટયો રમણીકુન્તલભોગિભોગયોઃ ।
શ્વપચાત્મભુવોર્નિરન્તરા   મમ ભૂયાત્પરમાત્મનિ સ્થિતિઃ ॥ ૨૪॥

નિખિલં જગદેવ નશ્વરં પુનરસ્મિન્નિતરાં કલેવરમ્ ।
અથ તસ્ય કૃતે કિયાનયં ક્રિયતે હન્ત જનૈઃ પરિશ્રમઃ ॥ ૨૫॥
પ્રતિપલમખિલાઁલ્લોકાન્મૃત્યુમુખં પ્રવિશતો નિરીક્ષ્યાપિ ।
હા હન્ત કિમિતિ ચિત્તં વિરમતિ નાદયાપિ વિષયેભ્યઃ ॥ ૨૬॥
સપદિ વિલયમેતુ રાજ્યલક્ષ્મીરુપરિ પતન્ત્વથવા કૃપાણધારાઃ ।
અપહરતુતરાં શિરઃ કૃતાન્તો મમ તુ મતિર્ન મનાગપૈતુ ધર્માત્ ॥ ૨૭॥
અપિ બહલદહનજાલં મૂર્ધ્નિ  રિપુર્મે નિરન્તરં ધમતુ ।
પાતયતુ વાસિધારામહમણુમાત્રં નકિઞ્ચિદપભાષે ॥ ૨૮॥
તરણોપાયમપશ્યન્નપિ મામક જીવ તામ્યસિ કુતસ્ત્વમ્ ।
ચેતઃસરણાવસ્યાં કિં  નાગન્તા કદાપિ નન્દસુતઃ ॥ ૨૯॥
શ્રિયો મે મા સન્તુ ક્ષણમપિ ચ માદ્યદ્ગજઘટા

મદભ્રામ્યદ્ભૃઙ્ગાવલિમધુરઝઙ્કારસુભગાઃ  ।
નિમગ્નાનાં યાસુ દ્રવિણમદિરાઘુર્ણિતદૃશાં 

સપર્યાસૌકર્ય્યં હરિચરણયોરસ્તમયતે ॥ ૩૦॥
કિં  નિઃશઙ્કં શેષે શેષે વયસઃ સમાગતો મૃત્યુઃ ।
અથવા સુખં શયીથા નિકટે જાગર્તિ  જાહ્નવી જનની ॥ ૩૧॥
સન્તાપયામિ કિમહં ધાવન્ધાવં ધરાતલે હૃદયમ્ ।
અસ્તિ મમ શિરસિ સતતં નન્દકુમારઃ પ્રભુઃપરમઃ ॥ ૩૨॥
રેરે મનો મમ મનોભવશાસનસ્ય

પાદામ્બુજદ્વયમનારતમાનમન્તમ્ ।
કિં  માં નિપાતયસિ સંસૃતિગર્તમધ્યે

નૈતાવતા લવ ગમિષ્યાતિ પુત્રશોકઃ ॥ ૩૩॥
મરકતમણિમદિનીધરો વા તરુણતરસ્તરુરેષ વા તમાલઃ ।
રઘુપતિમવલોક્ય તત્ર દૂરાદૃષિનિકરૈરિતિ સંશયઃ પ્રપેદે ॥ ૩૪॥
તરણિતનયા કિં  સ્યાદેષા ન તોયમયી હિ સા

મરકતમણિ જ્યોત્સ્ના વા સ્યાન્ન સા મધુરા કુતઃ ।
ઇતિ રઘુપતેઃ કાયચ્છાયા વિલોકનતત્પરૈઃ

રુદિતકુતુકૈઃ  કૈ કરાદૌ ન સન્દિદિહે જનૈઃ ॥ ૩૫॥

ચપલા જલદાચ્યુતા લતા વા તરુમુખ્યાદિતિ સંશયે નિમગ્નઃ ।
ગુરુનિઃશ્વાસિતૈઃ કપિર્મનીષી નિરણૈષીદથ તાં વિયોગિનીતિ ॥ ૩૬॥
ભૂતિર્નીચગૃહેષુ વિપ્રસદને દારિદ્ર્યકોલાહલો

નાશો હન્ત સતામસત્પથજુષામાયુઃ  શતાનાં શતમ્ ।
દુર્નીતિં  તવ વીક્ષ્ય કોપદહનજ્વાલાજટાલોઽપિ સ-

ન્કિં  કુર્વે જગદીશ યત્પુનરહં દીનો ભવાનીશ્વરઃ ॥ ૩૭॥
આ મૂલાદ્રત્નસાનોર્મલયવલયિતાદા ચ કૂલાત્પયોધે-

ર્યાવન્તઃ સન્તિ કાવ્યપ્રણયનપટવસ્તે વિશઙ્કં વદન્તુ ।
મૃદ્વીકામધ્યનિર્યન્મસૃણરસઝરીમાધુરીભાજ્યભાજાં

વાચામાચાર્યતાયાઃ પદમનુભવિતું કોઽસ્તિ ધન્યો મદન્યઃ ॥ ૩૮॥
ગિરાં દેવી વીણાગુણરણનહીનાદરકરા

યદીયાનાં વાચામમૃતમયમાચામતિ રસમ્ ।
વચસ્તસ્યાકર્ણ્ય શ્રવણસુભગં પણ્ડિતપતે-

રધુન્વન્મૂર્ધાનં નૃપશુરથવાયં પશુપતિઃ ॥ ૩૯॥
મધુદ્રાક્ષાઃ સાક્ષાદમૃતમથ વમાધરસુધા

કદાચિન્ કેષાઞ્ચિત્ ન ખલુ વિદધીર ન્નપિ મુદમ્ ।
ધ્રુવં તે જીવન્તોઽપ્યહહ મૃતકા મન્દમતયો

ન યેષામાનન્દં જનયતિ જગન્નાથ ભણિતિઃ ॥ ૪૦॥
નિર્માણે યદિ માર્મિકોઽસિનિતરામત્યન્તપાકદ્રવ  -

ન્મૃદ્દીકામધુમાધુરીમદપરીહારોધુરાણાં ગિરામ્ ।
કાવ્યં તહિ સખે સુખેન કથય ત્વં સમ્મુખે માદૃશાં

નો ચેદુષ્કૃતમાત્મના કતમિવ સ્વાન્તાદ્બહિર્માકૃથાઃ ॥ ૪૧॥
મદ્વાણિ મા કુરુ વિષાદમનાદરેણ

માત્સર્યમગ્રમનસાં સહસા ખલાનામ્ ।
કાવ્યારવિન્દમકરન્દમધુવ્રતાના-

માસ્યેષુ ધાસ્યતિ તમાં કિયતો વિલાસાન્ ॥ ૪૨॥
વિદ્વાંસો વસુધાતલે પરવચઃશ્લાઘાસુ વાચંયમા

ભૂપાલાઃ કમલાવિલાસમદિરોન્મીલન્મદાઘૂર્ણિતાઃ   ।
આસ્યે ધાસ્યતિ કસ્ય લાસ્યમધુનાધન્યસ્ય કામાલસ-

સ્વર્વામાધરમાધુરીમધરયન્ વાચાં વિપાકો મમ ॥ ૪૩॥

પણ્ડિતરાજજગન્નાથકવિવિરચિતઃ ભામિનીવિલાસઃ

ધુયૈરપિ માધુર્યૈર્દ્રાક્ષાક્ષીરેક્ષુમાક્ષિકાદીનામ્ ।
વન્દ્યૈવ માધુરીયં પણ્ડિતરાજસ્ય કવિતાયાઃ ॥ ૪૪॥
શાસ્ત્રાણ્યાકલિતાનિ નિત્યવિધયઃ સર્વેઽપિ સમ્ભાવિતા

દિલ્લીવલ્લભપાણિપલ્લવતલે નીતં નવીનં વયઃ ।
સંપ્રત્યુજ્ઝિતવાસનં મધુપુરીમધ્યે હરિઃ સેવ્યતે

સર્વં પણ્ડિતરાજરાજિતિલકેનાકારિ લોકાધિકમ્ ॥ ૪૫॥
દુર્વૃત્તા જારજન્માનો હરિષ્યન્તીતિ શઙ્કયા ।
મદીયપદ્યરત્નાનાં મઞ્જૂષૈષા  મયા કૃતા ॥ ૪૬॥
ઇતિ શ્રીમત્પણ્ડિતરાજજગન્નાથવિરચિતે ભામિનીવિલાસે

પર શાન્તો નામ ચતુર્થો વિલાસઃ ॥ ૪॥
સમાપ્તોઽયં ગ્રન્થઃ ।

